
اداریہ


انسان کی پیدائش فطرتاً لاشعوری کی حالت میں ہوتی ہے بتدریج انسان جیسے جیسے اپنے ماحول کو قبول کرتا ہے ویسے ویسے اُسے خود آگہی کا احساس ہونے لگتا ہے اور لاشعوری کیفیت شعوری حالت میں تبدیل ہونے لگتی ہے۔ ماہرین نفسیات کا کہنا ہے کہ یہ شعور اپنی تمام توارثی، تقدیری صلاحیتوں اور یاد داشتوں کو لے کر وجود میں آتا ہے۔ عام طور پر ترقی یافتہ اقوام کا شعور غیر ترقی یافتہ اقوام کی بہ نسبت بلند ہوتا ہے۔ مفکرین کا خیال ہے کہ قدرت نے اگر انسان کو یہ شعوری کیفیت عطا نہ کرتی تو اس کی زندگی بے کیف و بے لطف ہو کر رہ جاتی گویا یہ دنیا بھی فرشتوں کی دنیا سے آباد ہوتی۔ نہ جہنم کا خوفناک تصور ہوتا اور نہ جنت کا حسین تصور!  نہ انسان کو زندگی کے مسائل درپیش ہوتے  نہ کشمکش حیات نہ افزائش نسل، نہ بھوک نہ پیاس نہ خواہشات، نہ کفر و الحاد اور نہ انسان کی رہنمائی کیلئے انبیا ء نہ ہادیوں کی ضرورت ہوتی۔ غرض کہ دنیا میں جو کچھ ہنگامہ آرائیاں ہیں سب شعور ہی کی بدولت ہے۔ ’’شعور انسانی  ‘‘قدرت کی امانت ہے۔ لیکن انسان بھول گیا ہے کہ خدائے عزوجل نے عالم ارواح میں عہد و پیمان ’’الست بی ربکم ؟۔۔۔ ’’قالُو بلیٰ! ‘‘ کے بعد ہی دنیا میں ایک مدت کیلئے بھیجا ہے۔ لیکن اس نے شعوری حالت میں ناشکری کرتا ہوا اپنی نفسانی خواہشات کا تابع ہو کر خود کو مختلف گروہوں ، طبقات اور قوموں میں منقسم کر لیا۔ چنانچہ ارشاد باری ہے کہ ’’تمام انسان ایک تھے اور خدا کی زمین بھی ایک تھی۔ ‘‘

الحاصل انسان شعوری دنیا کا ہو کر رہ گیا اور عالم آخرت اور ذاتِ وحدت سے بے نیاز ہو کر اس عارضی ٹھکانے ہی کو مستقل ٹھکا نہ سمجھ رکھا ہے۔ جیسے اسے موت ہی نہ آئے گی۔ لیکن اگر وہ جو شعوری طور پر ہر حال میں وحدانیت کا قائل ا ور ایمان کے ساتھ دنیا میں بھی اپنے عہد کا پابند رہا۔ پھر موت کی آغوش میں چلا گیا تو کامیاب لوٹے گا۔ جب تک دنیا میں رہا، دنیا اس کے زیر پا رہی، فطرت (کائنات) اس کی تابع رہی۔ خلیفۃ الارض کے فرائض کو نبھاتا رہا۔  قرآن پاک اور نبی اقدسؐ کی سنتوں پر اپنی زندگی کو ڈھال لیا گویا منصب نبوت کے فرائض کی تکمیل کرتا رہا  تو یقیناً دنیا و آخرت کی دولت اپنے دامن میں سمیٹ لے گا۔ اس بندۂ خاکی کے اس اعجاز ہنر پر ساری کائنات اور مخلوق(نوری و ناری)  شرمسار کہ اس کی تخلیق پر طعن کیا تھا اور آج اپنے رب کا محبوب و مقرب ہو گیا۔ اللہ تعالیٰ ہر مومن کو یہی مقام اوج عطا فرمائے۔ آمین





                   ایڈیٹر
حمد باری تعالیٰ
عقیل ہاشمی  

جہاں میں ذکر کے قابل ہے ایک نام اللہ

نہیں ہے اس کے سوا دوسرا کلام اللہ

ترے اشارے کے پابند ہیں جہاں سارے 
ازل سے تابہ ابد ہے تیرا نظام اللہ

تو بے نیاز و غنی، تو ہی قائم و باقی 

تو ہی ہے مالک و مختارِ صبح و شام اللہ

تو ہی ہے قاضی الحاجات، شانِ ستّاری 

تو ہی ہے  قادرِ مطلق و ذُوالکرام اللہ 

تیری نگاہ َ تَلطّف کے ہیں سبھی طالب

تو ہی سنوارتا ہے سب کے بگڑے کام اللہ 

کرے گا کون بھلا کیا ثنائے ربِّ قدیر
رہے گی حمد تری بس کہ ناتمام اللہ 

ہے ذرّہ ذرّہ جہاں کا، فرشتے جن و بشر

ہر ایک تیرا ثنا خواں ، تیرا غلام اللہ

عقیلؔ بندۂ  عاصی ہے عاجز و محتاج

دلا دے دستِ محمدؐ سے کچھ انعام اللہ
نعت پاکؐ

عقیل ہاشمی  

نورِ نبیؐ کا دیکھا ہے جلوہ کہاں کہاں 
کون و مکاں میں اس کا ہے چرچا کہاں کہاں 
آدم ؑ تا عیسیؑ سب میں ملا پرتو رسول ؐ

آیا ہے روبرو رخِ زیبا، کہاں کہاں 
یَا اَیھَاالرسُول  کہ یَا ایَھاالنبیؐ
کس کس ادا سے حق نے پکارا کہاں کہاں 
قرآں میں مِثلَکُم ہے کہیں عَبدہٗ، کہیں 
اُٹھا ہے درمیان سے پردہ کہاں کہاں 
تورات اور زبور کہ انجیل دیکھئے 
آمد کا آپؐ کی ہے اشارا کہاں کہاں 
وہ آرزو ازل کی اَبد کی بھی آبرو 

اور جستجو کا فیض ہے حَقّا کہاں کہاں 
دنیا میں ، پل صراط پہ، میزان و حشر میں 
کام آیا آپ ہی کا وسیلہ کہاں کہاں 
نعتِ رسولؐ پاک سنائی عقیلؔ نے 
خوشبو بکھیر تا ہے یہ نغمہ کہاں کہاں 
٭٭٭

دعوت الی الخیر 

فلاح و نجات کا واحد راستہ

 (وعظ حضرت عبدالقادر جیلانیؒ)


جناب رسول اللہ صلی اللہ علیہ و سلم سے روایت ہے آپ ؐ نے فرمایا کہ ’’جب حق تعالیٰ اپنے بندہ  کے ساتھ بھلائی کا ارادہ فرماتا ہے تو اس کو دین کی سمجھ عطا فرماتا اور اس کو اس کے نفس کے عیوب دکھلا دیتا ہے ‘‘ 

 دین کے متعلق سمجھ نفس کی واقفیت کا سبب ہے جو اپنے پروردگار سے واقف ہو جاتا ہے وہ تمام چیزوں سے واقف ہو جاتا ہے اسی سے اس کے لئے حق تعالیٰ کا غلام بننا اور دوسروں کی غلامی سے رہا ہوتا ہے۔ جب تک تو حق تعالیٰ کو جملہ ماسویٰ پر اور اپنے دین کو اپنی خواہشات پر اور آخرت پر اور مخلوق کو خالق پر ترجیح نہ دیگا نہ تیرے لئے فلاح ہے اور نہ نجات !


خواہش کو دین پر اور دنیا کو آخرت پر اور مخلوق کو خالق پر ترجیح دینے ہی میں تیری ہلاکت ہے اس پر عمل کر کہ حق تعالیٰ تجھ کو (ہر حاجت کیلئے ) کافی ہو جائے گا۔ تو حق تعالیٰ سے محجوب ہے تیری دعا قبول نہیں۔ قبولیت تو تعمیلِ حکم کے بعد ہوا کرتی ہے۔ پس جب تو کام کر کے اسکا حکم مانے گا تو تیرے سوال کے وقت وہ تیری درخواست بھی قبول فرمائے گا۔ غلہ کا وجود تو کھیتی کرنے کے بعد ہوتا ہے۔ کھیتی کر کہ کاٹنا نصیب ہو۔ جناب رسول اللہ صلی اللہ علیہ و سلم نے فرمایا ہے کہ ’’دنیا آخرت کی کھیتی ہے۔ ‘‘قلب میں یہ کھیتی بو کہ جس کا بیج ایمان ہے اور اس کا نیولانا، سینچنا، پانی دینا اعمالِ صالحہ سے ہے۔ جب اس قلب کے اندر(شفقت اور رحمت ہو گی تو اس میں پیداوار ہو گی اور جب وہ سخت اور بہ خو اور زشت ہو گا تو اس کی زمین بنجر و شور ہے اور شور زمین میں پیداوار نہیں ہوا کرتی۔ جب تو پہاڑ کی چوٹی پر بیج بوئے گا تو وہ وہاں اُگے گا نہیں۔ بلکہ وہ بربادی کے زیادہ قریب ہے۔ اس کھیتی کرنے گا ہنر اس کے کاشتکار سے سیکھ اور صرف اپنی رائے کو کافی مت سمجھ۔ جناب رسول اللہ صلی اللہ علیہ و سلم نے فرمایا ہے کہ ہر صنعت میں اس کے ماہر سے اعانت چاہا کرو، تو دنیا کی کھیتی میں مشغول ہے آخرت کی کھیتی میں نہیں۔ ! کیا تجھے معلوم نہیں کہ دنیا کا طالب کبھی کامیاب نہیں ہوتا اور آخرت کی طلب میں حق تعالیٰ شانہ کی زیارت نہیں ہوتی۔ پس اگر تو آخرت چاہتا ہے تو دنیا کا چھوڑنا ضروری سمجھ اور اگر حق تعالیٰ کو چاہتا ہے تو حظوظ(خواہ دنیا کے ہوں یا آخرت و جنت کے ) اور جملہ مخلوق کو چھوڑ نا لازم سمجھ کہ یقیناً حق تعالیٰ تک پہونچ جائے گا۔ پھر جب یہ اصول تیرے لئے صحیح ہو جائے گا تو دنیا اور آخرت اور حظوظ اور مخلوق سب طبعاً اور خواستہ و ناخواستہ تیرے پا س حاضر ہو جائے گی۔ کیوں کہ جڑ تیرے ساتھ ہے اور ساری شاخیں اس جڑ کی تابع ہیں۔ عاقل بن نہ تیرے پاس ایمان ہے نہ عقل ہے نہ تمیز ہے۔ تو مخلو ق کے ساتھ وابستہ اور ان کو شریکِ خدا بنائے ہوئے ہے۔ اگر تو نے توبہ نہ کی تو ہلاک ہو جائے گا۔ اہل اللہ کے راستہ سے الگ ہٹ۔ ان کے دروازے سے دور ہو۔ قلب کو چھوڑ کر اپنے بدن کے مونڈھے ہلا ہلا کر ان کی صف میں مت گھُس۔ اپنے نفاق اور خالی دعووں اور ہوس کے ذریعہ سے ان میں شامل مت ہو۔ بس اہل اللہ کی صف میں اگر تو شامل ہو سکتا ہے تو صرف قلوب اور باطن کے ذریعہ سے اور توکل کے کاندھوں پر(سہارا لے کر) اور مصیبتوں پر صبر کر کے اور مقسوم پر راضی رہ کر ہو سکتا ہے۔ 

صاحبزادہ ! حق تعالیٰ کے حضور میں ایسا بن جا کہ مصیبتیں تجھ پر نازل ہوں اور تو اس کی محبت کے پاؤں پر کھڑا ہے کہ تجھ میں مطلق تغیّر نہ آئے۔ نہ تجھ کو ہوائیں اور بارش جگہ سے ہلا سکیں اور نہ برچھیاں تجھ کو پھاڑ سکیں۔ ظاہر اً و باطناً تو جما رہے اور قائم رہے اس مقام پر جہاں نہ خلق ہو نہ دنیا ہو نہ آخرت۔ نہ وہاں حقوق ہوں نہ حظوظ نہ وہاں مجال چوں ہو نہ چرا۔ اور حق تعالیٰ کے سوا کوئی چیز نہ ہو۔ نہ مخلوق کی دیکھ بھال تجھ کو مکدر بنائے اور نہ بال بچوں کی پرورش و فکرِ معاش نہ کمی پیشی سے تیری حالت میں تبدیلی آئے۔ نہ مذمت و تعریف سے اور نہ کسی کی توجہ یا بے توجہی سے۔ تو حق تعالیٰ کی معیّت میں ایسی طر ح رہے جو جن و بشر اور ملائکہ اور ساری مخلوق کی عقل و فہم سے باہر اور بالا ہو کیا خوب کہا ہے ایک بزرگ نے کہ اگر تو (اپنی طلب اور ارادہ میں ) سچا ہو تو خیر ورنہ ہمارے پیچھے مت آ۔ ‘‘جو کچھ میں نے تجھ سے بیان کیا ہے اس کی بنیاد صبر اور اخلاص ہے۔ تو چاہتا ہے کہ میں تیرے ساتھ نفاق برتوں اور نصیحت میں نرمی کروں۔ تو اپنے نفس پر اتراتا اور نازاں ہوتا اور گمان کرتا ہے کہ کچھ ہے۔ نہیں نہیں اس کی کوئی عزت نہیں۔ میں آگ ہوں اور آگ پر بجز سمندر جانور کے کہ آگ ہیں انڈے بچے دیتا اور اسی میں اُٹھتا بیٹھتا ہے اور کوئی جم نہیں سکتا، تو کوشش کر کہ مصائب و مجاہدوں اور مشقتوں کی آگ میں سمندر بن جائے اور قضاء و قدر کے گُر ز کے نیچے صابر بنا رہے۔ تاکہ میری صحبت اور کلام کے سننے اور اس کی سختی پر اور ظاہراً و باطناً اور علانیہ و مخفی اس پر عمل کرنے میں ثابت قدم رہ میرے کلام کے سننے اور اس کی سختی پر اور ظاہراً و باطناً اور علانیہ و مخفی اس پر عمل کرنے میں ثابت قدم رہ سکے کہ اول اپنی خلوت میں اور دوم جلوت میں اور سوم اپنی سخاوت میں۔ پس اگر یہ تیرے لئے صحیح ہو گیا تو حق تعالیٰ کی مشیّت و حکم سے دنیا اور آخرت دونوں میں تجھ کو فلاح نصیب ہو گی جو چیز بھی اللہ کی ہے اور اس میں اللہ کا حق ہے تو اس کے متعلق میں کسی شخص کی بھی رُو رعایت نہیں کر سکتا اور اس کے حکم کے بغیر مخلوق میں کسی کی طرف بھی میں توجہ نہیں کرتا بلکہ مخلوق سے اس کا حق وصول کرنے میں حق تعالیٰ سے طاقت پاتا ہوں اور کمزور نہیں بنتا۔ البتہ مخلوق کے متعلق اپنے نفس کی موافقت کرتا اور اس کے ساتھ قوی ہو جاتا ہوں (کہ نفس کی خواہش کے موافق رو رعایت کر جاتا ہوں )ایک بزرگ سے منقول ہے کہ مخلوق کے متعلق حق تعالیٰ کی موافقت کر اور حق تعالیٰ کے متعلق مخلوق کی موافقت مت کر (کہ پلہ بھاری حق تعالیٰ کی رضا جوئی کار ہے ) ٹوٹ جائے جو کوئی بھی ٹوٹے اور جُڑا رہے جو کوئی بھی جڑا رہے۔ میں تیری پر واہ کس طرح کر سکتا ہوں ، حالانکہ تو حق تعالیٰ کا نافرمان آ سکے۔ اوامر و نواہی کو حقیر سمجھنے والا اس کی قضا ء و قدر میں اس سے نزاع رکھنے والا اور شب  و روز اس کی دشمنی پر تلا ہوا ہے پس تو اس کا معتوب اور ملعون ہے۔ حق تعالیٰ نے اپنے ایک کلام میں ارشاد فرمایا ہے کہ ’’جب میری اطاعت کی جاتی ہے تو میں راضی ہوتا ہوں اور جب راضی ہوتا ہوں تو برکت عطا فرماتا ہوں اور میری برکت کی کوئی انتہا نہیں اور جب میر ی نافرمانی ہوتی ہے تو غصہ ہوتا ہوں تو لعنت کرتا ہوں اور میری لعنت ساتویں پُشت تک پہونچتی ہے۔ ‘‘یہ زمانہ ہے کہ ایک انجیر کے بدلہ دین بیچ دیا جاتا ہے۔ یہ زمانہ طولِ امل اور قوتِ حرص کا ہے تو کوشش کر کہ ان لوگوں میں سے نہ بنے جن کے حق میں حق تعالیٰ نے فرمایا ہے کہ ’’اور ہم متوجہ ہوئے ان کے اعمال کی طرف جو انہوں نے کئے تھے۔ پس ان کو پراگندہ  غبار بنا دیا۔ ‘‘ ہر وہ عمل جس سے مقصود حق تعالیٰ کے سوا کوئی دوسرا ہو پس وہ پراگندہ غبار ہے۔ تجھ پر افسوس۔ اگر تیری حالت عوام پر پوشیدہ بھی رہی تو خواص پر تو پوشیدہ نہیں رہ سکتی۔ تیر کھوٹ دیہاتی سے چھپا رہ سکتا ہے مگر صراّف سے نہیں۔ پس اس میں مشغول نہ ہو۔ صرف اپنے نفس کی فکر کر کہ اس کو مغلوب و مطیع اور اپنا قیدی اور اپنی سواری بنا لے کہ اُس پر سوار ہو کر دُنیا کے جنگل و بیابان قطع کرے یہاں تک کہ آخرت تک پہونچ جائے اور اس پر سوار ہو کر مخلوق کو طئے کرے یہاں تک کہ حق تعالیٰ تک پہونچ جائے۔ یہاں تک کہ جب یہ حالت تیرے لئے کامل ہو جائے گی اور تجھ میں قوت آ جائے گی تو دوسرے شخص کو بھی تو اپنے پیچھے بٹھا سکے گا اور اس کو دنیا سے نکال کر مولیٰ تک پہونچا سکے گا۔ اور حکمتوں کے نوالے اس کے منہ میں دے سکے گا۔ سچی بات کو لازم پکڑ  اور تاویلیں مت کر کہ تاویل کرنے والا بد عہد ہے۔ مخلوق سے خوف کر نہ توقع رکھ کر یہ ایمان کی کمزوری ہے۔ اپنی ہمت بلند رکھ کہ رفعت حاصل ہو گی۔ بے شک حق تعالیٰ تجھ کو تیری ہمت اور سچائی اور اخلاص کی مقدار پر عطا فرمائے گا۔ کوشش کر اور (عمل کے) در پئے ہو اور (توفیق کا) طالب بن کہ تجھ سے کچھ بن نہیں سکتا اور تیر ا ہونا بھی ضروری ہے۔ نیک اعمالیوں کی تحصیل میں تکلیف و محنت اُٹھا جیسا کہ رزق کی تحصیل میں محنت اُٹھا تا ہے۔ عوام الناس کے ساتھ شیطان اس طرح کھیلتا ہے جیسا تم میں کوئی سوار اپنی گیند سے کھیلتا ہے۔ کہ جس طرح وہ اپنے گھوڑے کو جدھر چاہتا ہے گھماتا ہے اسی طرح شیطان آدمی کو جدھر چاہتا ہے چکر دیتا ہے کہ ان کے دلوں کی گُدھی پر مارتا اور (ان کو اپنے جنگل میں پھنسا کر) جو چاہتا ہے  خدمت لیتا ہے۔ خلوت خانوں سے ان کو نیچے اُتار لاتا اور محرابوں سے باہر نکالتا  اور (غلام بنا کر) اپنی خدمت میں کھڑا کر لیتا ہے۔ اور نفس شیطان کی اس کارروائی میں مد د کرتا اور اس کے سامان اس کے مہیا  کر دیتا ہے۔ 

صاحبزادہ ! اپنے نفس کو بھوک میں ڈالنے اور خواہشات و لذات و مزخرفات سے باز رکھنے کے چابکوں سے مار اور اپنے قلب کو خوف اور مراقبہ کے چابک سے پیٹ۔ استغفار کو اپنے نفس اور قلب اور باطن کی عادت قرار دے کہ ان میں سے ہر ایک کے لئے جداگانہ گناہ ہے جو اس کے لئے مخصوص ہے (پس ہر ایک کو توبہ کی جدا حاجت ہے)ان پر ہر حالت میں موافقتہ اور متابعت لازم کر۔ اے کم سمجھ ! جب کہ تقدیر کارو کرنا یا اس کو بدلنا یا مٹا دینا یا اس کے خلاف کر سکنا تیرے امکان میں نہیں ہے۔ تو اس کے ارادہ کے خلاف تو ارادہ ہی کیوں کرتا ہے ؟ جب کہ تجھ کو وہی پہونچتا ہے جو وہ چاہتا ہے تو تجھ کو چاہیئے کہ خود کوئی چیز چاہے ہی نہیں، اور جب وہ چیز ہوہی نہیں سکتی جس کو وہ نہ چاہے۔ پس تو اپنے نفس اور قلب کو (اس کے ہو جانے کی ہوس میں) فضول مشقت کے اندر مت ڈال۔ سب کچھ اپنے رب کو سونپ دے اور اسی کی طرف رجوع اور توبہ کے ہاتھ سے اس کی شہوتوں اور لذتوں کا چھوڑنا تجھ کو سہل ہو جائے گا۔ اور نہ تو اس کے ڈنک مارنے کی شکایت کرے گا اور نہ ڈسنے کی تیرے نفس اور مصیبت کی تکلیف کلیہ حال ہو جائے گا۔ جیسے فرعون کی بی بی حضرت آسیہ ؓ کا حال تھا کہ جب فرعون کو معلوم ہو گیا کہ وہ حق تعالیٰ پر ایمان لے آئی ہیں تو اُس نے ان کے (چومیخا کرنے کا) حکم دیا۔ پس ان کے ہاتھوں اور پاؤں میں لوہے کی میخیں ٹھوک دیں اور چابکوں سے ان کو تکلیف پہونچانے لگا۔ حضرت آسیہؓ نے اپنا سر آسمان کی طرف اُٹھا یا تو دیکھا کہ جنت کے دروازے کھُلے ہوئے ہیں اور فرشتے اس میں ایک محل تعمیر کر رہے ہیں۔ اور ان کے پا س ملکہ الموت آئے تاکہ ان کی روح قبض کریں تو فرمایا کہ (اے آسیہ ؓ)یہ محل تمہارے ہی لئے ہے۔ پس وہ ہنس دیں اور فرعونی سزا کی تکلیف سب جاتی رہی۔ اور عرض کیا کہ ’’اے میرے پروردگار میرے لئے اپنے قریب جنت میں محل تیار فرما۔ ‘‘ پس اسی طرح تُو بن جائے گا کیونکہ جو کچھ وہاں نعمتیں ہیں وہ تجھ کو تیرے قلب اور یقین کی آنکھ سے نظر آئیں گی۔ پس جو کچھ یہاں بلائیں اور مصیبتیں ہیں اس پر تو صابر بن جائے گا۔ اور اپنی طاقت اور زور (کے احاطہ سے) باہر نکل جائے گا۔ کہ لینا اور دینا اور ہلنا جُلنا اور ٹھہرنا سب حق تعالیٰ ہی کے زور و قوت سے ہو گا۔ تُو اس کے حضور میں فنا ہو جائے گا۔ اور اپنا سارا کام اس کو سونپ دے گا۔ اپنے متعلق اور مخلوق کے متعلق اس کی موافقت کرے گا کہ نہ اس کی تدبیر کے ساتھ اپنی تدبیر کو دخل دے گا۔ نہ اس کے حکم کے ساتھ اپنے حکم کو اور نہ اس کے اختیار کے ساتھ اپنے اختیار کو جو اس حال سے واقف ہو جاتا ہے۔ وہ اس کے سوا دوسرے کا طالب نہیں ہوتا اور نہ اس کے سوا اس کی کچھ آرزو رہتی ہے۔ بھلا عقلمند شخص اس حالت کی آرزو کیوں نہ کرے اور حال یہ ہے کہ حق تعالیٰ شانہٗ کی  مصاحبت اس کے بغیر پوری ہی نہیں ہوتی۔ 
٭٭٭

       کی محمدؐ سے وفا تُو نے تو ہم تیرے ہیں 
نجم الا سلام فاروقی(علیگڑھ)


ارشاد ہے کہ ’’آپ ؐ کہہ دیجئے کہ اگر تمہارے باپ اور تمہارے بیٹے اور تمہارے بھائی اور تمہاری بیویاں اور تمہارا کنبہ اور وہ مال جو تم نے کھائے ہیں اور وہ تجارت جس میں نکاسی نہ ہونے کا تم کو اندیشہ ہو، اور وہ گھر جن کو تم پسند کرتے ہو(اگر یہ سب چیزیں) تم کو اللہ سے اور اس کے رسول ؐ سے اور اس کی راہ میں جہاد کرنے سے زیادہ پیاری ہوں تو منتظر رہو یہاں تک کہ اللہ اپنا حکم بھیج دے اور اللہ تعالیٰ بے حکم کرنے والوں کو ان کے مقصود تک نہیں پہونچاتا۔ ‘‘حضرت علی کرم اللہ وجہہٗ نے اللہ کے نبیؐ کی محبت کو یوں فرمایا۔ ’’وہ ؐ ہم لوگوں کے نزدیک اپنے مالوں اپنی اولادوں، اپنی ماؤں اور سخت پیاس کی حالت میں ٹھنڈے پانی سے بھی زیادہ محبوب تھے۔ ‘‘ 


قُل ْاِن کُنْتُمْ تُحِبونَاللہ فَاتَبعُونیِ  ٗ یُحبُکُم ْ اللہ وَیَغْفِرْلَکُمْ ذُنُوْبَکمْ وَاللہُغَفُوْر رحِیمْ۔ (ال عمران۔ ۳۱)ترجمہ: اے نبیؐ کہہ دیجئے۔ اگر تم اللہ سے محبت رکھنا چاہتے ہو تو میری اتباع کرو۔ اللہ تعالیٰ تم سے محبت کرے گا اور تمہارے گناہوں کو بخش دے گا، اور اللہ تعالیٰ بہت بڑا بخشنے والا مہربان ہے۔ ‘‘ اگر دنیا میں کسی کو یہ دعویٰ ہے کہ اس کو اپنے مالکِ حقیقی سے محبت ہے تو اس کے اوپر لازم ہے کہ محمد ؐ کے اتباع کی کسوٹی پر پورا پورا اُتر جائے اور جس قدر حبیبِ خدا حضرت محمد صلی اللہ علیہ و  سلم کی راہ پر چلے گا۔ اور آپؐ کی لائی ہوئی شریعت کو مشعلِ راہ بنائے گا۔ اس قدر وہ خدا کی محبت میں سچا ثابت ہو گا۔ اور جو شخص حضور ا کرم ؐ کی پیروی میں مضبوط اور پختہ ہو جائے گا اس کو اللہ تبارک و تعالیٰ کی طرف سے دو قسم کے انعام کا اعلان ہے۔ 
          (۱) اللہ تبارک و تعالیٰ اس کے گناہوں کو معاف فرما دے گا اور اس کو گناہوں سے پاک رکھے گا۔ اور جو شخص گناہوں سے محفوظ رہتا ہے وہ اللہ تعالیٰ کا مقرب ہوتا ہے۔ اس کو توبہ اور نیک کام کی توفیق ہوتی ہے۔ 

(۲)اللہ تعالیٰ اس کو محبوبیت کا درجہ عطا فرماتا ہے۔ جب اللہ تعالیٰ کسی سے محبت کرنے لگتا ہے تو دنیا میں اس کا کوئی کچھ بگاڑ نہیں سکتا۔ دنیا میں بھی با عزت رہتا ہے اور آخرت میں بھی با عزت اور بلند رہے گا۔ حدیث پاک میں آیا ہے کہ حضرت ابو ہریرہ ؓ سے مروی ہے کہ حضور ؐ نے ارشاد فرمایا۔ ’’بے شک اللہ تعالیٰ جب کسی بندے سے محبت کرتا ہے تو حضرت جبرئیل ؑ بھی اس سے محبت کرنے لگتے ہیں، پھر آسمانوں میں اعلان کرتے ہیں کہ اللہ تعالیٰ فلاں بندے سے محبت کرتے ہیں، تم سب اس سے محبت کرو۔ تو آسمان والے اس سے محبت کرنے لگتے ہیں۔ تو اس کے لئے روئے زمین پر قبولیت کا سکّہ بٹھا دیتا ہے۔ تو لوگوں کے دلوں میں اس کی محبت بس جاتی ہے اور جب کسی بندے سے اللہ تعالیٰ بغض کرتا ہے تو جبرئیل ؑ س کہتا ہے کہ میں فلاں سے بغض کرتا ہوں تو جبرئیل ؑ تم بھی اس سے بغض کرو۔ جبرئیل ؑ امین بھی اس سے بغض کرتے ہیں، پھر آسمانوں میں اعلان ہوتا ہے کہ اللہ تعالیٰ فلاں سے بغض کرتا ہے تم سب اس سے بغض کرو۔ تو سارے آسمان والے اس سے بغض کرتے ہیں۔ پھر اس کے بغض کو زمین پر لوگوں کے قلوب میں اُتار دیتا ہے پھر زمین والے بھی اس سے بغض کرنے لگتے ہیں۔ ‘‘۔۔۔ ’’اور کسی مومن مرد اور عورت کیلئے جب اللہ اور رسولؐ کوئی فیصلہ کر دیں تو ان کو اپنی طرف سے کوئی اختیار نہیں رہتا۔ اور جو شخص اللہ اور رسولؐ سے نافرمانی کرے گا وہ کھلی ہوئی گمراہی میں مبتلا ہو جائے گا۔ ‘‘(سورۂ  احزاب۔ ۳۶)
        اللہ کی محبت کا مدار صورت، عہدہ و دنیا وی علم پر نہیں۔۔ بلکہ سیرت و قلوب پر ہے۔ آپ ؐ کا آخری وقت ہے۔ حضرت عزرائیلؑ روح اقدس کو لے جانے کے منتظر ہیں، حضرت جبرئیلؑ نے فرمایا ْ۔ اے اللہ کے رسول ؐ اللہ تعالیٰ آپ سے ملاقات کا متمنی ہے ؟ اور باہر حضرت عزرائیل ؑ منتظر ہیں۔ ! آپ ؐ نے جبرئیل امین سے کہا۔ میرے اللہ سے پوچھو کہ میرے بعد میری اُمّت کا کیا ہو گا۔ ؟ پھر میں چلنے کو تیار ہوں۔ ! اس وقت بھی آپ صلی اللہ علیہ و سلم کو اپنی اُمّت کا خیال تھا۔ حضرت جبرئیل ؑ پوچھ کر آتے ہیں اور فرماتے ہیں۔ اللہ رب ّالعزت فرماتے ہیں کہ ’’آپ ؐ کی اُمّت کے ساتھ بھلائی کا معاملہ کرتے رہیں گے۔ ‘‘یہ تھے ہمارے نبیؐ۔۔ !روح پاک قبض کرنے کو حضرت عزر ائیلؑ کھڑے ہیں اور آپ ؐ کو ہماری فکر، ہماری محبت دامن گیر ہے۔ آج ہم جو تما عذابوں اور اللہ کے قہر سے بچے ہیں تو آپ ؐہی کے صدقہ ہے۔ ورنہ ہم آج کبھی ہواؤں سے مارے جا رہے ہوتے پہاڑوں اور پتھروں سے دبائے جا رہے ہوتے بندر اور خنزیر بنا دئیے ہوتے۔ جیسے کے ہمارے اعمال  اور نا فرمانیاں ہیں۔ مگر نہیں۔۔ نہیں ! یہ تو اللہ کا وعدہ ہے ہمارے پیارے نبی صلی اللہ علیہ و سلم سے۔۔ اے لوگو ! کچھ تو شرم کرو۔ اللہ کے صبر کا اور تو امتحان نہ لو۔۔ ! آپ ؐ کے آخری الفاظ تھے۔ ’’دیکھو نماز کا خیال رکھنا اور مسکینوں، غلاموں پر ظلم نہ کرنا۔ ‘‘حشر کے دن نفسی نفسی کا عالم ہو گا ْ۔ تمام انبیاء حضرت آدم علیہ السلام سے لے کر حضرت عیسیٰ علیہ السلام تک سب اپنے ربّ کے آگے کہہ رہے ہوں گے۔ یا ربیّ نفسی، یا ربیّ نفسی! یا اللہ مجھے بچا لے یا اللہ مجھے بچا لے ! اور ہمارے پیارے نبی صلی اللہ علیہ و سلم کہہ رہے ہوں گے۔ یا ربیّ اُمّتی، یا ربیّ اُمّتی  ! یا اللہ میری اُمّت کو بچا لے یا اللہ میری اُمّت کو بچا لے !اندازہ لگائیں کہ اس اُمت کے درد کو اس محبت کو جو انہیں اپنی اُمت سے تھی، حق کی بات کہیں تو کیا ہمیں بھی اتنی ہی محبت ہے ؟  اپنے ربّ سے اور اپنے رسول ا کرم صلی اللہ علیہ و سلم سے۔ ؟ آپ کے الفاظ وصال سے قبل تھے۔ ’’میری موت سے بڑا صدمہ دنیا کبھی نہ دیکھے گی۔ ‘‘

آپ کی وفات کے بعد حضراتِ صحابہؓ، مدینہ سے دین پھیلانے کی غرض سے نکل پڑے تھے۔ کوفہ، بصرہ، شام وغیرہ کی طرف۔ حضرت بلالؓ بھی شام کی طرف روانہ ہونے لگے تو حضرت صدیق اکبرؓ نے انہیں روک لیا کہ تم میرے پاس رہو اور اذان اسی طرح دیتے رہو۔ پھر جب آپ حضرت ابوبکر ؓ کی وفات کے بعد جانے لگے تو حضرت عمر ؓ نے بھی انہیں روکا۔ تو حضرت بلالؓ نے فرمایا۔ میں حضورؐ کی وفات تک اذان دیتا رہا۔ اس کے بعد حضرت ابوبکر صدیقؓ کے زمانہ میں بھی اذان دیتا رہا۔ اس لئے کہ صدیق اکبرؓ نیت مجھے خرید کر آزاد کیا تھا، اور میں نے حضور ؐ سے سنا ہے کہ بلال ! اللہ کے راستے میں نکل کر جہاد کرنے سے افضل عمل کوئی نہیں ہے۔ ‘‘ لہٰذا میں جہاد میں جاؤں گا۔ جن اماموں کیلئے میں رکا تھا وہ اب دنیا میں نہیں رہے اب تو میرے لئے سب سے افضل ترین جہاد ہے اور آپ ملکِ شام روانہ ہو گئے۔ کچھ عرصہ وہاں قیام کے دوران آپ نے حضور ؐ کی خواب میں زیارت فرمائی۔ حضور ؐ نے حضرت بلال ؓ سے فرمایا۔ ’’اے بلال! یہ کیا جفا ہے  ؟کیا اب تمہیں ہماری زیارت نہیں کرنا ہے۔ ؟ ‘‘حضرت بلال ؓ نہایت غمگین اور پریشان ہو کر بیدار ہوئے اور فوری طور پر مدینہ منورہ کو روانہ ہو گئے۔ وہاں پہونچ کر حضور ؐ کی قبرِ اطہر پر زار زار رونے لگے۔ پھر حضرت حسنؓ اور حضرت حسین ؓ کے پاس تشریف لائے اور دونوں کو بوسہ دینے لگے اور سینے سے چمٹا لیا تو حضرت حسن ؓ اور حضرت حسینؓ نے حضرت بلالؓ سے درخواست کی کہ آپ صبح کی اذان دیں۔ ان دونوں کی گذارش پر حضرت بلال ؓ نے مسجدِ نبویؐ کی چھت پر چڑھ کر اذان دینا شروع کیا۔ ابتدائی اذان کے کلمات۔ اللہ اکبر اللہ اکبر  اپنی زبان سے نکالے اور یہ آواز مدینہ کے ہر طرف پہونچی تو مدینہ کے لوگوں میں عجیب و غریب اضطراب پیدا ہو گیا۔ اور جیسے ہی اَشْھدُاَنَّ محمدالرَسوّلُاللہ اپنی زبان سے نکالا تو مدینہ میں ایک عجیب و غریب شور پیدا ہو گیا۔ عورتیں اپنی چادروں سے باہر نکل پڑیں۔ لوگوں میں ہوش و حواس باقی نہ رہے۔ فرماتے ہیں کہ مدینہ کے مردوں اور عورتوں کو اس دن سے زیادہ روتے ہوئے کبھی نہیں دیکھا گیا۔ حضرت بلالؓ کی آواز نے حضور ؐ کے زمانے کی بھولی ہوئی ساری باتوں کو یاد دلا دیا۔ ا س وقت یہ بے چینی، آنسوؤں اور وہ اضطرابی کیفیت جو حضرات صحابہؓ کے درمیان پیدا ہوئی تھی اس سے اندازہ لگایا جا سکتا ہے کہ صحابہ ا کرام ؓ کے  دلوں میں حضور ؐ کی ذاتِ مبارک کے ساتھ کیسا تعلق اور کس قدر محبت تھی۔ 
رہ گئی رسمِ اذاں روحِ بلالی نہ رہی
فلسفہ رہ گیا تلقینِ غزالی نہ رہی

اسی طرح ہر مسلمان کا یہ دعویٰ ہے کہ ہمارے اندر اللہ تعالیٰ اور رسول ؐ کی محبت ہے۔ یہ مسلمان کی طرف سے دعویٰ ہے اور اللہ و رسول ؐ کی طرف سے ایسے دعوے کے لئے دلیل بھی مقرر ہے۔ حضور ؐ نے ارشاد فرمایا کہ ’’جو شخص مجھ سے محبت کا دعویٰ کرتا ہے اس کو دعوے سے پہلے میری سنت کا عامل بننا لازم ہو گا۔ اگر عامل بالسنہ نہیں ہے اور منہاج نبوت کے مطابق اس کی زندگی نہیں ہے تو جھوٹا ہے اس کا یہ دعویٰ !اس کو اللہ اور اس کے رسول ؐ سے محبت نہیں ہے۔ حضور ؐ نے خود ارشاد فرمایا۔ مَنْ اَحَبَّ سُنَّتِی فَقَدْاَحَبَّنِیْ وَمَنْ اَحَبَّنِی کَانَ معِی فِی الْجنَّۃِ۔ (مشکوٰۃ۔ ۱؍۳۰)’’جو شخص میری سنت سے محبت رکھتا ہے دراصل وہی مجھ سے محبت رکھتا ہے اور جو مجھ سے محبت کرے گا وہ جنت میں میرے ساتھ ہو گا۔ ‘‘ اور ترمذی کے بعض نسخوں میں ’’مَنْ احْیَا سُنَّتیْ فَقَدْاَحْیَا نِیْ ‘‘کے الفاظ بھی آئے ہیں۔ یعنی جو میری سنت کو زندہ کرتا ہے وہی مجھ کو راحت پہونچاتا ہے اور وہی میرے ساتھ جنت میں ہو گا۔ 
٭٭٭
پروفیسر مظفر حنفی (نئی دہلی)                                     

جہنم 

 (میرے چند منتخب اشعار)
   ہم تو برزخ ہو یا جنت اس کی مرضی میں خوش ہیں 
   جس دوزخ میں رہنا ہے  اس نے قیل و قال کیا
                   ٭

      کاش  دنیا کو  جنت  بنا دے خدا 

       ورنہ دوزخ تو ایجاد کر لیں گے ہم 


              ٭

         جہنم اُٹھا لیا گیا ساتھ میں 
         وہ جنت سے تیرا نکالا ہوا

                  ٭

     مرتے دم تک دوزخ اُس کے ساتھ رہی
     اُس  خاکی میں  تھا  تو  نُوری جیسا کچھ

                  ٭

    جہنم اپنے اپنے ساتھ لے کے جا رہا تھا میں 
     بہشت کیوں  آ جاڑ  دی گئی مرے گناہ پر

                  ٭

       زندگی  جھونک دی جہنم میں 
       جستجو آج تک ہے  جنت کی
٭
   سر جھکاتے  تو  درِ خلد  کھُلے تھے سارے 
   کیوں نہ دوزخ میں جلیں فرطِ انا نے پوچھا

                  ٭

   ہزاروں جنّتیں آباد،  لاکھوں دوزخیں پیدا 

   تمہاری خود نمائی سے ہماری خود پسندی سے 
                  ٭

     میری دنیا خود کسی آتشکدے سے کم نہیں 
      پارساؤں  کو جہنم سے ڈرائیں شیخ جی!

                  ٭

       میں اپنے ساتھ جہنم ہزار رکھتا ہوں 
       مجھے نہ کیجئے اپنی بہشت میں داخل 

                  ٭

     پھل  چکھ لیا ہے میں نے  مظفرؔ گناہ کا 

     دوزخ سے مجھ کو اس کی محبت بچائے گی
                  ٭

        کسی طور دوزخ سے چھٹکارا ہو

         بس اب دامنِ زندگی چھوڑ دو

                  ٭

     مجھ کو جنت میں نہ تھی  پابندیِ گندم قبول 

     فکرِ گندم ہی میں دنیا بن گئی دوزخ مری 

                  ٭

     تا عمر  سینچتے رہے  دوزخ  کی کھیتیاں 
     فردوسِ بے ثمر کے نکالے ہوئے تھے ہم

                ٭٭

  واقعات الانبیاء
حضرت صالح علیہ السلام 

مولوی غلام نبی ابن عنایت اللہ


اللہ تعالیٰ فرماتا ہے۔ وَاِلیٰ ثَمُودَ اَخَاھُمْ صَالِحَا قَالَ یَا قوم اعْبُدُو اللہ َ مَالَکُم مِنْ اِلٰہِ غَیرُہٗ۔ ترجمہ: اور ثمود کی طرف بھیجا اُن (ہُودؑ) کے بھائی صالحؑ کو صالح علیہ والسلام نے کہا اے قوم بندگی کرو اللہ کی کوئی نہیں صاحب تمہارا سوا اس کے۔ صالح ؑ نے قوم ثمود کی دعوت کی کہ اے قوم اقرار کرو کہ خدا ایک ہے کوئی اس کا شریک نہیں ہے۔ منکروں نے کہا کہ تمہاری پیغمبری کی کیا دلیل ہے۔ ؟ آپ نے کہا کہ ہودؑ کی قوم کو اللہ تعالیٰ نے بہ سبب بے ایمانی اور بُت پرستی کے ہلاک کیا، مجھے اُن کے پیچھے اللہ نے رسول کر کے تم پر بھیجا ہے وہ بولے کچھ معجزہ دکھلا۔ آپ نے کہا کہ کیا معجزہ دکھلاؤں ؟ سبھوں نے کہا کہ ایک اونٹنی اس پتھر سے نکل آئے اور اسی وقت ایک بچہ جنے اور دودھ دیوے۔ تب ہم جانیں گے کہ تُو رسول خدا برحق ہے۔ اس وقت جبرئیل ؑ نازل ہوئے اور کہا کہ اے صالح ؑ تُو ان سے اقرار لے کہ بغیر حکم خدا کے وہ اونٹنی کو نہ ماریں، سوائے دودھ کے اس سے کچھ نہ کھائیں۔ کہ ان پر کوئی اور چیز اس کی حلال نہیں ہے۔ تب حضرت صالحؑ نے ان سے اقرار لیا۔ پھر حق تعالیٰ کا حکم ہوا کہ اے صالحؑ تو دعا کر اور قدرت میری دیکھ کہ تجھ سے چار ہزار برس آگے ایک اونٹنی اس پتھر کے اندر پیدا کر رکھی ہے تاکہ معجزہ تیرا ظاہر ہو اور دلیل تیری پیغمبر ی کی مضبوط ہو۔ پس صالحؑ نے خدا کی بارگاہ میں دعا کی اور سب مومنوں نے آمین کہا۔ اتنے میں عجب ایک آواز اس پتھر سے نکلی معاً اس کے ایک اونٹنی نہایت خوبصورت اس پتھر کے درمیان سے نکل آئی کہ اس کے برابر سارے عالم میں دوسری نہ تھی اور بعد ایک ساعت اس نے بچّہ دیا اور اس میں تازی گھانس بھی نظر آئی جو اونٹنی نے کھائی تھی۔ اور خدا کے حکم سے فوراً ایک چشمہ اور چراگاہ پیدا ہوئی۔ اونٹنی اس میں چرنے لگی۔ اس قوم میں سات قبیلے تھے ساتوں قبیلے اس چاہ سے پانی پیتے تھے پھر بھی کچھ کم نہ ہوتا تھا۔ ساربان اونٹنی کو اُس چاہ پر لے گیا، اُس نے سب پانی اس کا پی لیا تب حضرت صالحؑ نے اس قوم سے کہا کہ تم دودھ دھو کر پیو، پس ساتوں قبیلے اس سے دودھ دھوکر گھڑے اور مشکیں بھر بھر کے اپنے گھر لے جاتے تھے۔ اللہ تعالیٰ نے صالحؑ کو فرمایا اپنی قوم سے کہہ دے کہ پانی اس چاہ کا ایک روز اونٹنی کا ہے جس دن دودھ دوہا جائے اور ایک دن ان کا ہے کہ جس دن دودھ دوہا نہ جائے جیسا کہ باری تعالیٰ نے فرمایا ہے۔ ’’قال ھٰذا نا قَۃَ لھا شرب وَّلکم شرب یوم معلوم۔ و لاتمسو ھا بسوء فیا خذکم عذاب یوم عظیم۔ ‘‘ترجمہ : کہا یہ اونٹنی ہے اس کو پانی پیئے ایک دن باری ہے اور تم کو باری ایک دن کی مقرر ہے اور نہ چھیڑو ا س کو بُری طرح پھر پکڑے تم کو آفت ایک بڑے دن کی۔ اللہ تعالیٰ کی قدرت سے اونٹنی پتھر سے پیدا ہو کر حضرت صالحؑ کی دعا سے چھٹی پھرتی تھی جس جنگل میں چرنے جاتی تھی سب مویشی بھاگ کر کنارے ہو جاتے اور جس تالاب پر پانی پینے کو جاتی سب مویشی وہاں سے بھاگتے تب ایک دن۔ اسی طرح یہ طئے پایا کہ ایک دن پانی پر وہ جائے اور ایک دن سب مویشی جائیں۔ تفسیر میں لکھا ہے کہ حضرت صالحؑ نے قوم کو کہہ دیا کہ ْ خبر دار یہ اونٹنی ہے اللہ کی، اس کو نہ چھیڑو اور اسے آزار مت دی جائے۔ ورنہ خدا تعالیٰ تم پر عذاب سخت بھیجے گا۔ پس وہ لوگ اونٹنی کو پیار کرتے تھے اور اس سے فائدہ حا صل کرتے تھے۔ اسی سے سب تونگر ہو گئے۔ چار سو برس یوں ہی گزر گئے ایک روز حضرت صالح ؑ بیٹھے تھے کہ دس آدمی اشر اف اس قوم کے ان کی خدمت میں حاضر ہوئے۔ صالح ؑ نے فرمایا اے قوم ! اس مہینے کے اندر جس کے گھر میں لڑکا پیدا ہو گا اس سے قوم سب ہلاک و تباہ ہو گی۔ اتفاقاً اُن دس مردوں کی عورتیں حاملہ تھیں مرضیِ الٰہی  سے اسی مہینے میں جنین نو عورتوں نے اپنے اپنے بچوں کو مار ڈالا اور ایک عورت نے بہ سبب اس کے کہ کوئی اس کے سوا فرزند نہ تھا۔ اس لئے لڑکے کو نہیں مارا اور نام اس کا قدارؔ رکھا، جب وہ لڑکا بالغ ہو ا شہ زور نکلا اور وہ نو عورتیں جنھوں نے اپنے فرزندوں کو مار ڈالا تھا پشیمان ہوئیں، اور کہنے لگیں کہ صالح  ؑ کی بات جھوٹ تھی اس سبب سے ایمان ان لوگوں حضرت صالح  ؑ سے اور اُن کی اونٹنی سے اُٹھ گیا۔ ایک روز وہ قدارؔ اور ایک شخص کہ جس کا نام مصدّعؔ تھا اس کے ساتھ مل کر اور ہر ایک قبیلے سے ایک ایک شخص نے باہم متفق ہو کر شراب پی، اور اونٹنی کو مار ڈالنے کی صلاح کی اور کہا کہ پانی پینے کے لئے جب وہ کنویں کے کنارے پر جائے گی اسی وقت مار ڈالیں گے۔ بمصداق اس آیت کے۔ وکان فی المدینۃتسعۃ رھط یفسدون فی الارض ولا یصلحون۔ ترجمہ : اور تھے اس شہر میں نو شخص خرابی کرتے ملک میں اور نہ سنوارتے دوسرے روز اونٹنی نے پانی پینے کے لئے سر جھکایا اور قدارؔ بن سالف مردود نے آ کر اس کی گردن پر تیر مار کر زخمی کیا اونٹنی نے اس پر حملہ کیا سب بھاگے اور مصدّعؔ بن دہر ملعون نے پیچھے سے آ کر اس کے پاؤں پر تلوار ماری اور اونٹنی گر پڑی۔ دوسرے سب ملعون نے آ کر جان سے مار ڈالا اور بچہ اپنی ماں کا یہ حال دیکھ کر بھاگا۔ سب مردودوں نے جب اس کا پیچھا کیا تو جس پتھر سے اس کی ماں نکلی تھی اسی کے اندر جا گھسا۔ سعید بن منبؓ روایت کرتے ہیں کہ قوم صالح ؑ کی شراب نہ پیتی تو ہر گز اونٹنی کو نہ مارتی۔ یہ گناہ کبیرہ شراب پینے سے ہوا اور حدیث میں آیا ہے کہ ’’شراب برائیوں کی ماں ہے ‘‘ تفسیر میں لکھا ہے کہ ایک عورت بدکار کے گھر میں گائے اونٹ، بکری وغیرہ بہت تھے اور چارے اور پانی کی تکلیف سے اُس نے اپنے یار کو سکھایا کہ اونٹنی کے پاؤں کاٹ ڈال، اُس نے ویسا ہی کیا اس کے تین دن بعد اُن پر عذابِ الیم آیا۔ جب حضرت صالح  ؑ نے خبر پائی تب اُن سے کہا۔ ’’حیات تمہاری تین دن کے سوائے زیادہ باقی نہیں ہے ‘‘ وہ بولے اس کی کیا علامت ہے۔ ؟ حضرت صالح  ؑ نے کہا کہ پہلے روز رنگ روپ تمہارا سُرخ ہو جائے گا اور دوسرے روز زرد ہو جائے گا۔ اور تیسرے روز سیاہ ہو جائے گا۔ جب تین دن کے بعد یہ علامات مذکورہ ظاہر ہوئے۔ جن لوگوں نے کہ اونٹنی کو مارا تھا وہ مردود سب حضرت صالح  ؑ کے گھر میں آئے تاکہ ان کو مار ڈالیں۔ تب اُسی وقت غضبِ الٰہی اُن پر نازل ہوا۔ حضرت جبرئیل ؑ آئے اور دیواریں گھر کی ہلا دیں۔ وہ سب کافر گھر سے نکل بھاگے تب جبرئیل ؑ نے ایسی چیخ ماری کہ ایک ہی آواز سے سب کے سب ہلاک ہو گئے۔ ابن عباس ؓ نے روایت کی ہے کہ ان ساتوں قبیلوں نے حضرت صالح علیہ السلام سے پوچھا کہ کس طرح سے ہم ہلاک ہوں گے۔ آپ نے فرمایا کہ ایک ہی آواز سے حضرت جبرئیل ؑ کی سب خاک میں مل جاؤ گے۔ تب اُسی وقت ا س قوم نے ایک چاہِ عظیم  (گڑھا)کھودا اور لڑکے بالوں کو اس میں رکھ دیا اور کانوں میں روئی اور کپڑے ٹھونس لئے اور سروں پر اوڑھ لئے تاکہ آواز اس کی نہ سنی جائے اور عذاب سے اس کے نجات پائیں۔ یہ تدبیر کر کے سب اس کے اندر جا رہے۔ بعد اس کے  اسی فرشتے نے جا کر ایک ہی آواز سے ساتوں قبیلوں کو فی الناّر جہنم کیا۔ چنانچہ اللہ تعالیٰ نے فرمایا۔ اِنَّا اَرْسَلْناَعَلَیْھِمْ صَیْحَۃوَّاحِدَۃًفَکَانُوْاَکَھَشِیْمِ الْمحُتْظَرِ۔ ترجمہ : ہم نے بھیجی اُن پر ایک چنگھاڑ پھر رہ گئے جیسی روندی باڑھ کانٹوں کی اور کچھ نام و نشان ان کا زمین پر باقی نہ رہا۔ پھر حضرت صالح علیہ السلام ملکِ شام گئے اور وہاں جا کر بعد ایک مدت کے انتقال فرمایا اور مسجد جامع کی داہنی طرف طر مدفون ہوئے۔ 
٭٭٭

قسط (۱۱)
تاریخ کے دریچے 
سر زمینِ ہند پر اِسلامی تاریخ کے نقوش

شیخ محمد ا کرام 


البیرونی کی کتاب ’’الہند ‘‘ کو پہلے جرمن اور پھر انگریزی قالب میں ڈھال کر پروفیسر سخاو نے اسے مغربی دُنیا سے روشناس کرایا تھا۔ اور جلد ہی اہل نظر نے اس گوہر یکتا کی قدرو قیمت پہچان لی۔ اُردو میں مولوی سید حسن برنی نے چند مختصر اور تشنہ مضامین کا مجموعہ البیرونی کے نام سے مرتب کیا، لیکن حال ہی میں انجمن ترقی اردو کے زیر اہتمام ’’کتا ب الہند ‘‘کا ترجمہ دو جلدوں میں شائع ہو ا ہے۔ 

کتا ب الہند میں ایک تمہید کے علاوہ جس میں کتا ب کی غرض و غایت اور وجہ تصنیف بیان کی گئی ہے اسّی باب ہیں، اور ان میں ہندوستان کے مذہب، فلسفہ، ادب، جغرافیہ، ہیئت، جوتش، رسم و رواج اور قوانین کا بیان ہے۔ بالعموم کوشش کی گئی ہے کہ مختلف مضامین پر ہندوؤں کی اپنی مستند کتابوں سے اقتباس دے کر ان کا نقطۂ  نظر واضح کیا جائے۔ کہیں کہیں جب اس نقطۂ  نظر میں غرابت رفع کرنے کی کوشش کی ہے۔ 

تمہید میں مصّنف نے اپنے استاد ابو سہل عبدالنعیم ابن علی سے ایک گفتگو کا ذکر کیا ہے جس کے دوران میں البیرونی نے ہنود کے متعلق مسلمانوں کی مروجہ کتابوں کی خامیاں بتائی ہیں۔ 
’’استادِ موصوف نے جب ان کتابوں کو دوبارہ پڑھا اور ان کی وہی حالت پائی جو بیان کی گئی تو ان کی یہ خواہش ہوئی کہ ہم کو جو ہندوؤں کے ذریعے معلوم ہوا ہے وہ قلمبند کر دیا جائے تاکہ ان لوگوں کو جو ان سے بحث و مناظرہ کرنا چاہیں اس سے مد د ملے۔ اور جو لوگ اس سے میل جول پیدا کرنا چاہیں ان کے لئے بھی کار آمد ہو، اور اُنھوں نے (ہم پر) اس کی فرمائش کی۔ 

ہم نے اس کتا ب کو اس طرح لکھ ڈالا کہ اس میں کسی فریق کی طرف  کوئی ایسا قول منسوب نہیں کیا جو اس کا اپنا نہیں ہے اور نہ ان کا کلام نقل کرنے سے اگر وہ حتیٰ کے مخالف اور اہلِ حق کو ان کا سننا گراں ہوا احتراز کیا ہے۔ وہ اس فریق کا اعتقاد ہے اور وہ اپنے اعتقاد سے بخوبی واقف ہے۔ 

یہ کتا ب بحث و مناظرہ کی کتا ب نہیں ہے کہ ہم مخالف کی دلائل کی بیان کر کے جو ان میں سے حق کے خلاف ہیں  ان کی تردید کریں، یہ فقط نقل و حکایت (تاریخ) کی کتا ب ہے۔ ‘‘
٭٭٭

البیرونی علمِ ہئیت و نجوم کا عالم تھا۔ اس لئے یہ کتاب سن علوم اور سنین کے متعلق اتنے طویل عالمانہ اقتباسات اور ہندی اور یونانی نظریوں کے ایسے لطیف مواشنوں سے بھری ہوئی ہے کہ اس سے پوری طرح  بہرہ ور ہونا انہی کا حصہ ہے جو ان علوم میں دسترس رکھتے ہیں۔ لیکن کتاب میں عام دلچسپی کی بھی کئی باتیں ہیں۔ مذہب کے متعلق البیرونی ہندو خواص اور ہندو عوام میں ایک بین فرق بیان کرتا ہے۔ اس نے پاتنجلی سے طویل اقتباسات دے کر بیان کیا ہے کہ خواص کے نزدیک خدا واحد ہے۔ ازلی ہے۔ جس کی نہ ابتداء ہے نہ انتہا۔ اپنے فعل میں مختار ہے قادر ہے حکیم ہے زندہ ہے زندہ کرنے والا ہے لیکن عوام ہندو دیوتاؤں سے انسانی خواص منسوب کرنے میں حدِ اعتدال سے تجاوز کر گئے ہیں۔ ان سے جورو، بیٹا، بیٹی، حمل اور تمام حالات طبعی منسوب کرتے ہیں۔ اور ان کے ذکر میں خلافِ عقل مبالغہ سے کام لیتے ہیں۔ عوام بُت پرستی کرتے ہیں۔ لیکن جو شخص نجات کی راہ کا طالب ہے یا جس نے مناظرہ و کلام کا مطالعہ کیا اور حقیقت کو جاننا چاہا ہے جس کو یہ لوگ سارؔ کہتے ہیں، وہ اللہ کے سوا ہر دوسری چیز کی عبادت سے پا ک دامن ہے۔ بنائی ہوئی صورت کی کیا عبادت کرے گا۔ ‘‘

ہندوؤں کے رسم و رواج کی نسبت البیرونی لکھتا ہے کہ شادیاں کم عمری میں ہوتی ہیں۔ مرد کو کثرتِ ازدواج کا اختیار ہے۔ طلاق کی اجازت نہیں۔ نکاح بیوگان بھی ممنوع ہے۔ جب ایک عورت کا خاوند مر جائے تو یا تو اسے تمام عمر بیوہ رہنا پڑتا ہے یا زندہ جل جانا۔ بالعموم وہ زندہ جل جانے کو ترجیح دیتی ہے۔ کیونکہ بیوگی کی حالت میں اس سے تمام عمر بدسلوکی ہوتی ہے۔ 

البیرونی بھگوت گیتا اور اُپنشدوں کے فلسفے کی تعریف کرتا ہے اور ہندوؤں کی نرم دلی کا عیسائیوں کی نرم دلی سے مقابلہ کرتا ہے۔ طریقِ عدل و انصاف کی جو تصویر ا س نے کھینچی ہے اس سے پتا چلتا ہے کہ یہ بلند پیمانے پر تھا۔ لیکن برہمنوں کو کھلم کھلا مراعات حاصل تھیں، اور وہ ٹیکسوں اور سزائے موت سے بری تھے۔ ہندوؤں کے چار طبقوں کا ذکر کرتے ہوئے البیرونی لکھتا ہے۔ ہم میں اور ہندوؤں میں بڑا اختلاف یہ ہے کہ ہم آپس میں سب کو برابر سمجھتے ہیں اور ایک دوسرے پر فضیلت صر ف تقویٰ کی بنا پر دیتے ہیں۔ یہ اختلاف ہندوؤں اور اسلام کے درمیان سب سے بڑی رُکاوٹ ہے۔ ‘‘

البیرونی نے ایک باب ہندوؤں کی عجیب رسوم و عادات کے متعلق لکھا ہے جس میں ہندوؤں کی ان تمام باتوں کو جمع کیا ہے جو اُس کی نظر میں مکروہ یا عجیب و غریب تھیں۔ چونکہ بطور ایک محقق اور عالم کے اس نے ہر ایک چیز کو دیانتداری اور ہمدردی سے سمجھنے کی کوشش کی ہے اس لئے اس نیت سے ان رسوم کی بھی تاویل کی ہے اور لکھا ہے کہ ’’کسی چیز کا عجیب و غریب ہونا اس وجہ سے ہے کہ وہ (ہم میں)کم پائی جاتی ہے اور اس کو دیکھنا عادت کے خلاف ہے۔ ‘‘

ان رسوم کی فہرست دے کر البیرونی لکھتا ہے :۔ 

’’ہم نے کسی ہندو لڑکے کو جو اسلامی ملکوں میں نیا آیا ہو اور اس ملک والوں کے طریقے کا مشتاق  نہ ہو، ایسا نہیں پایا۔ جو اپنے آقا کے سامنے ہمیشہ کھڑاؤں کو اس کی اصلی وضع کے خلاف یعنی دائیں پاؤں والی کو بائیں کے لئے نہ رکھتا ہو۔ کپڑا اُلٹا نہ تہ کرتا ہو۔ فرش اُلٹا نہ بچھاتا ہو اور اسی قسم کی بہتری باتیں جس کا سبب یہی ہے کہ ا سکی فطرت میں طبیعت کی مخالفت ہے۔ 

اس حالت پر ہم تنہا ہندوؤں ہی کو ملامت نہیں کرتے۔ اہل عرب کے زمانہ جاہلیت میں انہی کی مانند بڑی نا مناسب اور قابلِ شرم باتوں کے مرتکب ہوتے تھے۔ مثلاً حائضہ اور حاملہ عورتوں سے نکاح۔ ایک ہی طہر کے زمانے میں ایک عورت کے پاس چند مردوں کا جانا اور غیر کے لڑکوں اور مہمانوں کی اولاد کو اپنی طرف منسوب کر لینا، بیٹی کو زندہ دفن کرنا۔ 

علاوہ ان امور کے جو ان کی عبادت میں مثلاً تالی پیٹنا اور سیٹی بجانا، اور کھانے میں مثلاً گندی چیزیں اور مردار کھانا قابلِ اعتراض تھے۔ ان سب کو اسلام نے مٹایا۔ اور اسی طرح ہندوستان کے جس علاقے کے لوگ مسلمان ہو گئے وہاں سے بھی اکثر بُرائیوں کو جو سر زمینِ ہند میں ہیں دفع کیا۔ ولحمد للہ! ‘‘
٭٭٭
ادبیات
بہ فیضؔ اقبالؔ

رؤف خیر  (گولکنڈہ حیدرآباد)


گوئتے کا دیوان مغربwest Osticher Divan  ۱۸۱۹ء میں شائع ہوا تھا۔ جس کے جواب میں علامہ اقبالؔ کا ’’پیامِ مشرق ‘‘ تقریباً ایک سو سال بعد عالمِ وجود میں آیا۔ اپنے مجموعے کے سر نامے  کے طور پر اقبالؔ نے ’’ولللہ المشرق و المغرب ‘‘ لکھ کر گویا یہ ثابت کیا کہ مشرق و مغرب کی فرماں روائی الہ واحد ہی کا حق ہے جو زماں و مکاں کی قید سے ماور ا ہے۔ حیرت انگیز بات یہ ہے کہ کہیں گوئٹے کی وجہ سے اقبالؔ زیر بحث ہیں تو کہیں اقبالؔ کی وجہ سے گوئٹے کے فکر و فن کا جائزہ لیا جا رہا ہے۔ فلسفہ، تنقید، شعریات اور تہذیب کا یہ ایک زندہ موضوع بن گیا ہے۔ ڈاکٹر ا کرام چغتائی نے اس موضوع پر دنیا بھر کی مختلف زبانوں میں شائع ہونے والی لگ بھگ تین سو کتابوں کی فہرست شائع کی ہے۔ 

بیشتر شعراء و ادباء نے نظم و نثر میں اقبالؔ کے فارسی کلام کا ترجمہ کیا ہے۔ فیض احمد فیضؔ نے ’’پیام مشرق ‘‘ میں شامل ایک سو تر سٹھ  قطعات ’’لالہ و طور ‘‘ میں سے صرف چند قطعات کا منظوم اردو ترجمہ کیا ہے۔ انھوں نے چند ایسے ہی قطعات کا انتخاب کیا ۂ جو ان کی ’’فکر ‘‘ سے قریب انھیں لگے۔ اقبالؔ کو ترقی پسند بڑا شاعر ماننے پر مجبور ضرور ہوئے مگر کلی طور پر ہم نوائی پر آمادہ نہ ہو سکے۔ مگر فیضؔ نے علامہ اقبالؔ کو خراجِ عقیدت پیش کرتے ہوئے جن چند قطعات کا منظوم اردو ترجمہ کیا ہے وہ ان کی کشادہ دلی کا مظہر ہے۔ 

فیضؔ نے بعض قطعات کا ترجمہ کرتے ہوئے اس بحر کا التزام بر قرار نہیں رکھا جس بحر میں اقبالؔ کے قطعات ہیں جیسے ’’لالہ و طور ‘‘ کا باسٹھواں قطعہ ہے    ؎

    مگو  از  مدعائے  زندگانی
    ترا  بر شیوہ  ہائے  اونگہ نیست 

من  از  ذوق  سفر آنگو نہ  مستم 
کہ منزل پیش من جز سنِ رہ  نیست
فیضؔ نے اس کا منظوم ترجمہ یوں کیا ہے   ؎

نہ کہہ کہ مقصد و مقصودِ زندگی کیا ہے
    کہ اس کی رمز و ادا پر تری نگاہ نہیں 
وہ مستِ ذوقِ سفر ہوں ، مرے لیے منزل
ملے جو راہ میں ، جُز ایک سنگِ راہ نہیں 
اپنی طرف سے چند الفاظ کا اضافہ کر کے دراصل فیضؔ نے اقبالؔ کی پوری فکر کو سمیٹنے کی کامیاب کوشش کی ہے۔ ناچیز رؤف خیرؔ نے اپنی سی کوشش کی ہے کہ منظوم ترجمے میں علامہ اقبالؔ کی استعمال کردہ بحر بھی قائم رہے اور  ترجمے کا حق بھی ادا ہو۔ (ملاحظہ ہو ’’قنطار ‘‘)

نہ کہہ  کچھ  مدعائے  زندگی پر 
اداؤں سے تو اس کی بے خبر ہے 

میں ہوں ذوقِ سفر میں مست اتنا
مجھے منزل بھی سنگِ رہ گزر ہے 
اقبالؔ کے مندرجہ ذیل قطعے کا ترجمہ فیضؔ نے اس قدر رواں کیا ہے کہ بے ساختہ داد نکل جاتی ہے 
مپرس از عشق  و از  نیرنگی  عشق 
بہر رنگے کہ خواہی سر بر آرد

درونِ سینہ  بیش از نقطہ و نیست
چو آید بر زباں پایاں ندارد

فیضؔ کا ترجمہ ملاحظہ فرمایئے   ؎

عجب ہے عشق اور نیرنگی عشق
یہ سو سو  رنگ میں  جلوہ دکھائے 
اگر دل میں رہے تو ایک نقطہ
ہے بے پایاں اگر کہنے میں آئے 
ناچیز رؤف خیرؔ کے ترجمے پر بھی ایک نظر ڈال لیجیئے۔ 
نہ پوچھ اب عشق کا ہے کیا کرشمہ 
کہ ہے ہر رنگ میں وہ جلوہ فرما

نہیں سینے میں نقطے  سے زیادہ 
  زباں پر آئے  تو ہو بے احاطہ

علامہ اقبالؔ کے ایک قطعے کا فیضؔ نے بڑا دل نشیں ترجمہ کیا ہے :۔ 
مشوائے  غنچہ و نورستہ دل گیر
ازیں بستاں سرا دیگر چہ خواہی
لبِ جو، بزمِ گل، مرغِ چمن سیر
صبا،  شبنم،  نوائے صبح گاہی
فیضؔ کہتے ہیں   ؎

نہ ہو دل گیر اے  نو رستہ غنچے 
تجھے اس گلستاں میں  چاہیئے کیا 

لبِ جو،  بزمِ گل،  طائر چہکتے 
صباء،  شبنم، ترانہ  صبح دم کے 
اب ذرا ایک نظر رؤف خیرؔ کے ترجمے پر بھی ملاحظہ فرمایئے۔ 
نہ ہو  غمگین اتنا تازہ غنچے 
تجھے کیا چاہئے اب اس  چمن سے 
لبِ جو، بزمِ گل، طائر چہکتے 
صبا،  شبنم،  کہ نغمے  صبح دم کے 
جیسا کہ میں نے عرض کیا ہے اقبالؔ کے کسی کسی قطعے کا ترجمہ کرتے ہوے فیضؔ نے اقبالؔ کی بحر کا لزوم بر قرار نہیں رکھا اور اپنی سہولت سے ان کی ترجمانی کی ہے۔ جیسے اقبالؔ کا قطعہ ہے   ؎

بہ پائے  خود مزن زنجیرتقدیر
نہ ایں  گنبد گرداں رہے ہست

اگر باد رنہ داری خیزودریاب
کہ چوں پاداکنی جولاٹہکے ہست

فیضؔ نے شاعرانہ لائسنس سے فائدہ اٹھاتے ہوئے اس کا ترجمہ یوں کیا ہے   ؎

تقدیر  کو  ہرگز  نہ بنا  پاؤں کی زنجیر
یہ گنبد گرداں کوئی زنداں  تو نہیں ہے
باور نہیں گر تجھ کو تو اٹھ پاؤں ذرا کھول
چلنے کے لئے تیرے فقط راہ یہیں ہے 
ناچیز نے علامہ اقبالؔ کے پورے ایک سو ترسٹھ قطعات ’’لالہ و طور ‘‘ کا منظوم ترجمہ جو کیا ہے و ’’قنطار ‘‘ کے نام سے شائع ہو چکا ہے جس کے اب تک تین ایڈیشن نکل چکے ہیں۔ مذکورہ قطعے کا جو ترجمہ راقم الحروف رؤف خیرؔ نے کیا ہے وہ اس طرح ہے جس میں اقبال کی بحر کی پابندی کی گئی ہے۔ 
کبھی تقدیر کا پابند مت ہو
یہاں  ہر سمت  ہے  رستہ ہی رستہ 

  اگر بور نہ آئے دیکھ اٹھ کر
کہ پیروں سے ہے جولاں گاہ بستہ

علامہ اقبالؔ کے ’’لالہ و طور ‘‘ کا پہ قطعہ ان کے خاص اسلوب کا نمائندہ ہے   ؎

شنیدم در عدم پروانہ می گفت
دمے از زندگی تاب و تبم بخش

پریشاں کن سحر  خاکسترم را
ولیکن سوز و ساز یک شبم بخش

فیضؔ نے اس کا ترجمہ بھی اپنے دل نشیں اسلوب میں کیا ہے جو ان کی پہچان ہے   ؎

یہ پروانہ عدم میں کہہ رہا تھا
مجھے  تابندگی  کا  راز  دے دے 
بکھر جائے سحر کو راکھ میری
مگر شب بھر کا سوز و ساز دے دے 
رؤف خیرؔ نے ’’قنطار ‘‘ میں جو اس کا ترجمہ کیا ہے وہ بھی ارباب نظر کی نذر ہے   ؎

سنا، پروانہ  کہتا تھا عدم میں
مجھے پل بھر حیات تاب و تب دے 
پریشاں کر گجر دم خاک میری
مگر بھر پور  سوز و سازِ شب  دے 
علامہ اقبالؔ کا فلسفۂ  خودی اس قطعے میں بڑے سلیقے سے پیش کیا گیا ہے   ؎
    ترا یک  نکتۂ  سر بستہ  گویم
    اگر درسِ حیات  از من  بکیری
فیضؔ نے اس کا ترجمہ بھی اسی آب و تاب سے کیا ہے جس کا وہ متقاضی ہے   ؎

بتاؤں میں تمہیں  اک  نکتۂ  راز
جو سرّ زندگی  مجھ  سے  سنو گے 
اگر بے جاں ہے تن تو مردنی ہے
اگر تن میں ہے جاں زندہ رہو گے 
ناچیز رؤف خیرؔ نے اس قطعے کا ترجمہ کرتے ہوئے اپنا ہنر دکھایا ہے جو پیش ہے  ؎

کہوں اک نکتۂ  سربستہ تجھ سے
سمجھ  یہ  مجھ سے  درسِ زندگانی 

بدن بے کار ہے بے جان ہے گر
ہے جاں، روحِ حیات جاودانی 

علامہ اقبالؔ نے ہمیشہ انسان کو ’’مردِ کامل ‘‘ کے طور پر دیکھنا پسند کیا ہے۔ ان کے خیا ل میں ایسا ہی مردِ مومن، مقصد الٰہی ہے   ؎

گداے  جلوہ  رفتی برسرِ طور 
کہ جان توز خودنا محرمے ہست

  قدم در جستجو ے  آرمے زن
  خداہم در تلاشِ آدمے ہست

فیضؔ نے اس کا بڑا خوب صورت ترجمہ کیا ہے کیونکہ ان کے پیشِ نظر ایسا ہی آدمی ترقی پسند کہلانے کا مستحق بھی تو ہوتا ہے۔ 
تو جلوہ ڈھونڈ نے پہنچا سرِ طور
کہ اپنے سے تجھے نا محرمی ہے 
ذرا  بڑ ھ کر  تلاشِ آدمی  کر
  خدا کو  بھی  تلاشِ آدمی ہے 
’قنطار‘ میں نا چیز نے اس کا ترجمہ یوں کیا ہے:

کیا ہے طور پر جلوے کا طالب
خود اپنی ذات سے نا آگہی ہے 

قدم دھر  آدمی کی  جستجو میں

خدا کو  خود  تلاشِ  آدمی ہے 

علامہ اقبالؔ کے ایک اور قطعے میں شاعر سے خطاب ہے۔ 
زمن با  شاعر رنگیں بیاں گوے 
چہ سود از سوز اگر چوں لالہ سوزی 

نہ خود رامی گدازی زاتشِ خویش
نہ شامِ  درد  مندے  بر فروزی
فیضؔ نے اپنے مخصوص لہجے میں اس کا بڑا اچھا رواں ترجمہ کیا ہے   ؎

یہ  کہہ دو  شاعرِ نگیں بیاں سے 
عبث ہے  تو مثالِ  لالہ سوزاں 
نہ اس آتش میں تو خود ہی جلاہے 
نہ روشن اس سے شام درد منداں 
’’قطار ‘‘ میں اس قطعے کا ترجمہ رؤف خیرؔ نے اپنے انداز میں کچھ اس طرح کیا ہے   ؎

کہو یہ شاعرِ رنگیں بیاں سے 
بطرزِ  لالہ  جلنا  بھی  جلنا؟

نہ چمکا نہ کسی محتاج کی شام
نہ اپنی آگ میں خود ہی پگھلنا


علامہ اقبالؔ کی فارسی شاعری کے تراجم ہند و پاک میں بہت ہوئے ہیں۔ اور ہر فن کار نے اپنی بساط کے مطابق اپنے ترجمے کو بہتر سے بہتر بنانے کی کوشش کی ہے تاکہ دیگر تراجم کے سامنے وہ پھیکے نہ پڑ جائیں۔ یہی کوشش ناچیز رؤف خیرؔ کی بھی رہی ہے تاکہ علامہ اقبالؔ کا منشا پوری طرح حرف بہ حرف گرفت میں آ جائے اور اس میں اپنی طرف سے کوئی حذف و اضافہ ممکنہ حد تک ہونے نہ پائے۔ قابل و مشاّق مترجمین کے قد و قامت علمی کا اعتراف اپنی جگہ اور یہ جسارت اپنی جگہ۔ ارباب کمال سے داد کا امیدوار ایک مبتدی بھی تو ہوتا ہے ورنہ کہاں اقبالؔ ، کہاں فیضؔ اور کہاں رؤف خیرؔ۔۔۔ !

٭٭٭

مصحف اقبال توصیفی (حیدرآباد)

دھوپ کیوں نہیں آتی؟

جانے میرے کمرے میں 
دھوپ کیوں نہیں آتی ؟

         ٭

دن تو دن ہے راتوں کو 

جب بھی اس کے کمرے میں 
میں نے جھانک کر دیکھا 

جتنے روزنِ در ہیں 
کیسے اُن سے چھن چھن کر 

چاندنی  اُتر تی ہے 
        ٭

اس کے فرش پر دیکھے 
میں نے لاکھ سیارے 
کہکشاں سی آب جو 

روشنی کے فوّارے 
اُس کا چاند سا ما تھا
اُس کی مانگ میں تارے 
صبح ہوتے ہی سورج

اُس کے در پہ آتا ہے 
ایک تھال میں لے کر

طائروں کی چمکاریں 
ایک تھال میں کلیاں 
ایک تھال میں سونا
یوں بکھیر دیتا ہے 
جگمگانے لگتا ہے 
اس کے گھر کا ہر کونا

       ٭

اور یاں یہ عالم ہے 
صبح ہو گئی دل میں 
رات کا بسیرا ہے 
 چار سو اندھیرا ہے 
جانے کیوں ان آنکھوں کی 

روشنی نہیں جاتی 

جانے میرے کمرے میں 
دھوپ کیوں نہیں آتی ؟

غزل نما

غزلیں 

ڈاکٹر نذیر فتح پوری(پونہ)

اکثر سیر چمن سے یارو ! لوٹ کے جب گھر آیا ہوں 
بس کانٹے ہی لایا ہوں 
جسم و جاں کے بام و در سے لے ’’روح جھروکے ‘‘تک

خوشبو بن کر چھایا ہوں 
چھاؤں گھنی دیتا ہوں آتے جاتے ہر اک راہی کو

میں برگد کا سایا ہوں 
اک مدت سے رُوٹھی  ہوئی تھی مجھ سے جو تخلیقِ غزل 

اس کو منا نے آیا ہوں 
تھوڑی دھوپ مرے آنگن میں آنے دے اب یار نذیرؔ
میں تیرا ہمسایا ہوں 
٭٭٭
ڈاکٹر مناظر عاشق ہرگانوی
غزل نما کو دیکھ یہ  غزل سے کچھ الگ تو ہے 
پھڑکتی ان کی رگ تو ہے 
خیالِ زید میں مگر بکر کا ذکرِ خیر کیوں ؟

کہیں پہ کوئی ٹھگ تو ہے 
اگرچہ اس کی کھڑکیاں ہر آدمی پہ بند ہیں 
گلی میں ایک سگ تو ہے 
اشارے والی انگلیاں خموش ہیں تو کیا ہوا؟

انگوٹھیوں میں نگ تو ہے 
غزل کی بھیڑ بھاڑ میں غزل نما پہ غور کر 

میاں یہ کچھ الگ توہے !

٭٭٭

نجیب رامش (بھوپال)
کبھی تو ساری شکستوں کا یوں صلہ مل جائے 
ہرن کی کھوج میں بھٹکوں شکنتلا مل جائے 
سراب کو جو ذرا رنگِ لب ترا مل جائے 
بگولہ پیاس کا قد ناپتا ہوا مل جائے 
اندھیری رات میں آنکھوں کی رہبری بھی فضول 

مگر یہ جہد کہ ممکن ہے راستہ مل جائے 
کبھی تو اپنا اک آنسو تری ہنسی چھولے 
کبھی تو دھوپ میں بارش کا ذائقہ مل جائے 
رُتوں کے آگے رکھے رزقِ برگِ تل کب تک 

صبا کو کاش کوئی کام دوسرا مل جائے 
جو اپنے چہرے کے سارے نقوش بھول چکا

وہ کیا کرے گا اگر اس کو آئینہ مل جائے 
ہر ایک شخص کے ہمراہ ایک ماضی ہے 
یہ راکھ اب نہ کریدو نہ جانے کیا مل جائے 
شکست سر  پہ ہے راہیں الگ الگ کر لو
نہ جانے کس کو کہاں جا کے حوصلہ مل جائے 
غلام مرتضیٰ راہیؔ (پانی فتح پور)
سرِ تسلیم میرا خم نہیں ہے 
یہ جرات اُس کے آگے کم نہیں ہے 
اُسی کو زیب ہے پردے میں رہنا

کہ اس کا کوئی بھی محرم نہیں ہے 
مزے میں ہیں سمٹ کر رہنے والے 
اُنہیں اوروں کا کوئی غم نہیں ہے 
نظر میں کون ہے وہ،   جس کے آگے 
کوئی عالم، کوئی عالم نہیں ہے 
نہیں ناقابلِ تسخیر کچھ بھی 

ہمارا عزم مستحکم نہیں ہے 
مری شمعِ سخن کو طاق پر رکھ

ابھی اس میں اُجالا کم نہیں ہے 

       ٭٭٭


آزاد غزل       ایک تجزیہ
ڈاکٹر موسیٰ اقبال (اسسٹینٹ پروفیسر تلنگانہ یونیورسٹی نظام آباد)


انسانی زندگی کی تبدیلیاں چاہے غیر شعوری طور پر واقع ہوئی ہوں یا ان تبدیلیوں کو شعوری عمل یا مادی و سماجی بنیا دوں کے تحت پرکھا جائے لیکن اس حقیقت سے کوئی انکار نہیں کر سکتا کہ تبدیلی ایک لازمی عمل ہے جو زندگی کے ہر شعبہ پر کسی نہ کسی طرح جاری رہتی ہے اور جس شعبۂ  حیات سے جتنا ہی زیادہ جذباتی اور ذہنی تعلق ہوتا ہے۔ یہ تبدیلیاں اسی مناسبت سے واقع ہوتی رہتی ہیں۔ شعر و ادب چونکہ جذباتی اور شعوری لمحوں کا ترجمان ہوتا ہے اس میں ہر عہد اور ہر دور اپنے عکس چھوڑتا رہتا ہے۔ اس لئے اس کے تغیرات بعض اوقات بہت جلد رونما ہو جاتے ہیں اور بعض حالات میں یہ اثرات بڑی دھیمی رفتار سے قدم بڑھاتے ہیں، کبھی کبھی یہ ادبی تبدیلیاں ایک باقاعدہ تحریک کی شکل اختیار کر لیتی ہیں، اور کہیں کسی مخصوص نظر کی پابندی کے باوجود حالات و مسائل سے دوچار ہو کر انفرادی انداز میں فنّی ارتقاء ہوتا رہتا ہے۔ اُردو شاعری بھی ان حقائق سے بہت متاثر رہی ہے۔ اور اس کی جس صنف پر ہر دور کی تبدیلی اور عوام کے بدلتے ہوئے ہر شعور کی چھاپ دیکھی جا سکتی ہے۔ وہ ’’غزل ‘‘ جو بڑی حساس صنف سخن ہے۔ اس میں جذبات، احساسات، انفرادی اور اجتماعی کیفیات، تہذیبی  زندگی کے اُتار چڑھاؤ اور دُکھ سُکھ کی نہ جانے کتنی داستانیں پوشیدہ رہی ہیں۔ یہ مزاج میں رچ بس گئی ہے۔ غم و خوشی، محبت و نفرت  اس نے ہر قسم کے جذبات سمیٹ لیئے ہیں۔ اس کی مقبولیت کا سب سے بڑا سبب یہی ہے کہ اس نے ہمیشہ اپنے آپ کو حالات کے تقاضوں سے وابستہ رکھا۔ ہر دور کے مسائل کو جگہ دی، اور جیسے جیسے جذباتی کیفیات سامنے آتے رہے اس کے موضوعات میں وسعت پیدا ہوتی گئی۔ 

غزل میں ایک انداز دلبری اور طرز دلربائی ہے اس انداز دلبری اور طرز دلربائی سے اس نے ہردور میں دلوں کو لبھایا ہے۔ ہر فرد پر اس کے اثرات یکساں مرتب ہوتے رہے ہیں۔ عوام و خواص سب کے دامنِ دل کو اس نے ایک مخصوص انداز میں اپنی طرف کھینچا ہے۔ صوفیوں کی محفلوں میں اس نے ہنگامے برپا کئے تو رندوں رندوں اور قلندروں کو اس نے اپنا گرویدہ بنایا۔ زاہدوں اور پاکبازوں کے دلوں میں وہ محمل نشیں ہوئی۔ غرض کہ ہر فرد اس سے متاثر ہوا ہے۔ مخالفین تک اس کے اثر سے بچ نہ سکے۔ اس کی وجہ صرف یہ کہ صنفِ غزل کے تاثر میں وہ ہمہ گیری ہے جو قومی ذہانت و فسطانیت کے ہاتھوں وجود میں آتی ہیں، اور اس میں فلسفیانہ گہرائیاں بھی ہیں سماجی و معاشرتی احسا س بھی رکھتی ہے۔ تاریخی واقعات اور عمرانی نظریات کا عکس بھی گویا  اس کے موضوعات زندگی ہی کی طرح  تیغ ہمہ گیر اور متنوع ہیں، صنفِ غزل کی عظمت کا راز تو اس میں ہے کہ وہ اس تمام پہلوؤں کو ایک ایسے سانچے میں ڈھال کر اور ایک ایسے رنگ میں رنگ کر پیش کرتی ہے جو اس کے ساتھ مخصوص ہے  یہ رنگ وہ ہے جو ’’غمِ دنیا ‘ کو غمِ جاناں ‘‘  بنا دیتا ہے۔ ان ہی باتوں میں صنف غزل کے تاثیر کی سحر کاری کا راز مضمر ہے۔ یہ خصوصیات ایک ’’کارگہہ شیشہ گری ‘‘ ہے کہ اس کے وجود میں آنا سہل نہیں ہوتا۔ ذرا سی لغزش سے ٹھیس سی لگ جاتی ہے۔ ’’غزل کی آفاقیت کی یہی کارگہہ شیشہ گری ہے۔ بڑی ہی نازک اور لطیف صنفِ سخن ہے۔ اس مقتضیات کو پورا کرنے کے لئے بڑی محنت درکار ہے۔ یہی وجہ ہے کہ صنفِ غزل اور اس کے مقتضیات کا خیال آتے ہی میرؔ کا یہ شعر یاد آتا ہے   ؎


لے سانس بھی آہستہ کہ نازک ہے بہت کام 
آفاق کی اس کارگہہ شیشہ گری کا


تاریخ کے اور ق شاہد ہیں کہ غزل موسیقی کے زیر و بم کے سہارے ہمیشہ محفلوں کو گرماتی رہی ہے اور  یہ بھی صحیح ہے کہ اس کے اشعار زبان زد خاص و عام ہوتے ہیں۔ عوام موسیقاروں اور قوالوں کے توسط جس قدر غزل کے قریب ہوئے ہیں کسی اور دوسری صنف نے یہ مقام حاصل نہیں کیا۔ ۱۹۶۱ ء میں مظہر امام(کشمیری) نے آزاد غزل کی بنیاد ڈالی۔ ان دنوں مظہر امام کی رہنمائی میں آزاد غزل کی نئی راہ پر کرامت علی (اڑیسہ) یوسف جمال (اڑیسہ) زرینہ نانی (ناگپور) مناظر عاشق ہر گانوی (بہار) ظہیر غازی پوری، خالد رحیم (کٹک)علی منیر (ہزاری باغ) سلیم شہزاد (مالیگاؤں) حرمت الا کرام (مرزا پور) فرحت قادری (گیا) ظفر اقبال (پاکستان) کرشن موہن (دہلی) بدیع الزماں خاور (ممبئی) کرشن کمار طور، پرویز رحمانی (رانچی) وغیرہ بڑی تیز گامی سے راہِ سفر ہیں۔ 

تامل ناڈو میں علیم صبا نویدی  کے ساتھ آزاد غزل کی صنف میں شامل ہونے والوں میں دانش فرازی، مولانا راجی صدیقی، حسن فیاضی، کاظم نائطی، اور کرناٹک میں ا کرام کاوش (میسور) سردار ایاغ کے نام مظہر امام ایک جگہ لکھا ہے کہ مخدوم محی الدین نے اپنی آزاد نظموں کو بھی ترنم میں پیش کیا ہے اور خود اس بات کے شاہد ہیں کہ جب آزاد نظموں کو گایا جا سکتا ہے تو آزاد غزل کیوں نہیں گائی جا سکتی۔ جس طرح غزل مختلف بحروں میں کہی جاتی ہے۔ من و عن آزاد غزل بھی انہیں مختلف بحروں میں کہی گئی ہے۔ آزاد غزلوں میں بھی قوافی اور ردیف کا التزام رکھا جاتا ہے۔ اور آزاد غزل کے ہر شعر کی اکائی ان ہی قدروں سے وابستہ ہے جن کا تعلق غزل سے ہے۔ مثال کے طور پر مظہر امام کی غزل کے اشعار ملاحظہ ہو   ؎


میں جو مائل بہ کرم تھا تو زمانے کا مجھے ہوش نہیں رہتا تھا


میں کہ خود سر تھا، ترے زیرِ نگیں رہتا تھا


آج ہر لمحہ ہے ٹھہرے ہوئے پانی کی طرح 


پہلے کیا بات تھی ، کیوں وقت کا احساس نہیں رہتا تھا


رات آنکھوں میں حیا لے کے گزر جاتی تھی 


لمحہ شوق بہت چیں بہ جبیں رہتا تھا


دور سے دیکھو ، یہ اُٹھتا ہو ا ، ناکام اُمیدوں کا دھواں 

وہ اسی جلتے ہوئے شہر کی گلیوں میں کہیں رہتا تھا

مظہر امام نئی نسل کے نمائندہ اور مقبول شاعر ہیں۔ غزل میں ان کی فنی رفیقوں کی جلوہ گری کسی سے چھپی نہیں ہے لطف کی بات ہے کہ مظہر امام آزاد غزل کے بھی امام ہیں۔ آزاد غزل کی بابت جو باتیں سامنے آئی ہیں وہ یہ ہیں۔ ردیف و قوافی کا التزام، قوافی اور ردیف کے التزام کا صوتی حسن جو پرانی اور نئی اور آزاد غزل کا طرۂ امتیاز  ہے۔ اس خصوصیت کے علاوہ بحر کو ملحوظ رکھتے ہوئے مصرعوں کے ارکان کا بڑھانا یا گھٹانا نظم کی حد تک کامیاب رہا مگر اب آزاد غزل میں اس کی گنجائش نکالی گئی ہے۔ صوتی حُسن کی تلاش اگر مفہوم کے عمیق اور زندگی کی تفہیم سے ہو جاتی ہے تو تجربے کی کامیابی محال نہیں ہے۔ 

اب تک معدودے چند شعراء کے سوا آزاد غزل کی طرف نئی نسل اور پرانی قبیل کے غزل کہنے والے متوجہ نہیں ہوئے ہیں۔ آزاد غزل کے تجربے جن کے پاس ہے اُن کی طرف سے کوئی پُر زور مدافعانہ آواز بھی سنائی نہیں دے رہی ہے۔ البتہ کچھ حلقوں میں اس تجربے کی کامیابی اور ناکامی کے سلسلے میں سنجیدگی سے ضرور سوچا جا رہا ہے۔ 

علیم صبا نویدی جنوبی ہند میں اس صنف کے واحد علمبردار ہیں، اور وہ خود ایک تخلیقی فنکار ہیں۔ نظم و نثر پر یکساں قدرت رکھتے ہیں۔ وہ تخلیقی تجربے کے قائل ہیں اس لئے ہر نئے تجربے کو لبیک کہتے ہیں، اور اس کو اپنانے میں سب سے آگے رہتے ہیں۔ آزاد غزل ہو کہ ہائیکو وہ گرم جوشی سے اس کی پذیرائی کرتے ہیں اور ان کی ترقی کیلئے راہیں ہموار کرتے ہیں۔ یہی وجہ ہے کہ ہر نئی صنف ہر نئے تجربے کو اس کثرت سے برتتے ہیں کہ اس میں اپنی ایک پہچان بنا لیتے ہیں۔ آزاد غزل اور ہائیکو ان دونوں اصناف کو اپنانے میں انھوں نے پہل کی اور اسے فکر و فن کی ایسی بلندی عطا کی کہ جن کا تصور محال تھا۔ 

علیم صبا نویدی کی آزاد غزل کے چند اشعار ملاحظہ فرمائیں   ؎


ہم نے دیکھا ہے فلک کو دیدۂ  افلاک سے 

روشنی لی ہے خس و خاشاک سے 

قتل سورج کا ہوا


لوگ کہتے ہیں فروغِ دانش و ادراک سے 

ہم بھی وسیلوں سے آئے ہیں 

گاؤں گاؤں کی گرد اُٹھائے پلکوں پلکوں رستہ کاٹے کتنے قبیلوں سے آئے ہیں 

کتنے بگولے صبانویدی

دھارے روپ سجل سپنوں کے پچھلے پہر خاموش فصیلوں سے آئے ہیں 
علیم صبا نویدی کی ایماء پر کاظم نائطی، مظہر جعفری، مولانا راجی صدیقی، حسن فیاض، کرناٹک میں ا کرام کاوش، سردار ایاغ، وغیرہ نے اس صنف کی طرف توجہ کی ہے۔ سلیم شہزاد، مناظر عاشق ہرگانوی، اور ظہیر غازی پوری  نے جنہوں نے آزاد غزل کے مروجہ فارم میں بھی ایک نئی تبدیلی کی ہے۔ اس صنف میں علیم صبا نویدی نے بہت زیادہ کامیاب آزاد غزلیں کہی ہیں اور اس صنف میں کئی تجربے بھی کئے ہیں۔ 

ان آزاد غزل گو شعرا ء کے کلام سے چند غزلوں کے اشعار بطور نمونہ پیش ہیں    ؎

کرامت علی کرامت کے یہ اشعار ملاحظہ ہوں   ؎


یہ شفق کی بے یقینی، یہ اُفق کی زہر ناکی، یہ خلاء کی بے پناہی

مرے سامنے تباہی، ترے سامنے تباہی

یہ علوم کی سفیدی، جو ہے صبح نو کی مظہر، نہیں معتبر کرامتؔ


نہیں مٹ سکی ہے اُس سے رخ عہد کی سیاہی
مناظر عاشق ہرگانوی(بہار)


ہاتھ ملایا سورج سے دشت سے آنکھ 


 دل کے اندر سناٹا پھیل گیا

ہم ڈوب گئے ہیں عاشقؔ


پانی کے ٹب میں  اندھیرا پھیل گیا
زرینہ ثانی (ناگپور)


شکل دھندلی سی ہے شیشے میں نکھر جائے گی

میرے احساس کی گرمی سے سنور جائے گی

وقت رفتار کا  بہتا ہوا دریا ثانیؔ

زندگی آپ کے سائے میں نہیں، نہ سہی پھر بھی گزر جائے گی 

نذیر فتح پوری (پونہ)

ڈھلتے سورج کی گلابی دھوپ کو آنکھوں سے پی

اے پرند آغوشِ برگد سے نکل 


وقت کا سورج چمک اُٹھا نذیرؔ

چن کے کرنوں کو پھر اپنے سایہ قد سے نکل 

سردار ایاغؔ (بنگلور)


لوگ کیوں آج کے فنکاروں سے 

گفتگو کرتے ہیں تنقید کی تلواروں سے 

کون یہ ڈھال بنا شعلہ و شبنم  کے بیچ

دشمنی مول لی انگاروں سے 

دیپ روشن کرو، آندھی کی ہتھیلی  پہ ایاغؔ

تاکہ تلوے نہ چھلیں خاروں سے 

آزاد غزل رائج تو ہوئی لیکن اس آواز کے پیچھے زیادہ فن کار نہیں آئے اور جو تخلیقات اب تک پیش ہوئی ہیں، تعداد کے اعتبار سے کم کم ہے اور ان کی طرف زیادہ اہل نظر کی نگاہ نہیں اُٹھی ہے۔ بڑی کدو کاوش اور شد و مد سے تخلیق کار جب اپنی جولانی  دکھاتا ہے ذہن جونک پکڑتے ہیں اور خوابیدہ پلکوں میں اس کی تمنا روشن ہو جاتی ہے۔ تجربہ کرنے والا اپنی جگہ ایک کارواں سہی، کارواں گزر جانے کے بعد سناّٹے کو زائل کرنے معاون نہیں ہوتا۔ تجربے کے میدان میں چہل پہل سی اُسی وقت ممکن ہے جب کارواں مسلسل گزرتے رہیں۔ حتیٰ کہ وہ چہل پہل ایک روایت کی شکل میں تبدیل ہو جائے۔  ٭٭٭

غزلیں 
ڈاکٹر محبوب راہیؔ (بارسی۔ ٹاکلی۔ آکولہ)
تعصب کو سروں سے دور  رکھنا چاہئے تھا

تباہی کو گھروں سے دور رکھنا چاہئے تھا

عقیدے کی اگر توقیر رکھنی تھی تو سر کو

مزاروں، مقبروں سے دور رکھنا چاہئے تھا

یہی کہ جی میں آتی ہے کہ قسامِ ازل نے 
ہمیں سوداگروں سے دور رکھنا چاہئے تھا

وسائل کو مری خواہش سے اے ربّ وسائل 

اقارب پروروں سے دور رکھنا چاہئے تھا

بناتا اور کمتر ربِّ برتر مجھ کو لیکن 

زمینی برتروں سے دور رکھنا چاہئے تھا

چلو چھوڑو کم از کم ہم کو اپنے آپ کو تو

خود آراء، خود سروں سے دور رکھنا چاہئے تھا

کہے تھے شعر جب احساس و جذبہ کے اے راہیؔ
انہیں صنعت گروں سے دور رکھنا چاہئے تھا

٭٭
یوں تو جو عالمِ اسباب ہے سب میرا ہے 
ماسواء روح، مرا جسم بھی کب میرا ہے 
حال بے حال ہے تاریک مرا مستقبل 

اوج پر نام، بلندی پہ نسب میرا ہے 
روکتا کون ہے جانے اسے کہتے کہتے 
وہ جو دشمن تھا کبھی، دوست وہ اب میرا ہے 
میں سناؤں تو بھی کیوں کر میں بتاؤں بھی تو کیا
کیفیت دل کی عجب، حال عجب میرا ہے 
جن سے پہچان ہے تکمیل ہے جن سے میری
جان بھارت مری، ایمان عرب میرا ہے 
ذلّتیں مجھ سے ہیں منسوب جہاں بھر کی تو کیا
بر سرِ اوجِ فلک نام و نسب میرا ہے 
جس میں رہتا ہوں شب و روز مگن میں راہیؔ 

میں ہوں اور مشغلۂ  شعر و ادب میرا ہے 
٭٭

عبداللہ ندیمؔ (نظام آباد)

ایک خط          ایک نظم!
    محترم ڈاکٹر مقدرؔ صاحب


السلام علیکم ۱

سپٹمبر کے شمارے میں رؤف خیرؔ صاحب کا مضمون ’’بادبان ‘‘ کراچی اقبال متین  نمبر ایک جائزہ ‘‘ پڑھ کر مجھے ایسا لگا کہ وہ میرے ضمیر کو جھنجھوڑ رہے ہیں۔ اقبال متین صاحب کی دل کش اور قابلِ احترام شخصیت کے بارے میں جتنی باتیں انہوں نے کی ہیں، وہ مجھے ا س لئے بھی متاثر کی ہوئی ہیں کہ میں بھی ان کے التفات اور نوازشات سے مستفید ہوتا رہا ہوں۔ چنانچہ ان کے شعری مجموعہ ’’صریر جاں ‘‘ میں میری عقیدت کے نذرانے بھی شامل ہیں۔ ایسے میں، میں اس اہم ترین راز کے انکشاف کو ضروری سمجھتا ہوں کہ آج اللہ کے کرم سے اقبال متین صاحب اور مغنی تبسم صاحب دونوں حیات ہیں۔ 

جب متین صاحب نظام آباد میں برسوں گذار نے کے بعد حیدرآباد منتقل ہوئے تو میں جب بھی اپنے کاروبار کے ضمن میں حیدرآباد جاتا اکثر متین صاحب سے نیاز حاصل کرتا، ایک دن ارشاد ہوا کہ مغنی تبسم کے یہاں کچھ دیر کے لئے چلوں۔ میں نے تعمیلِ حکم میں اسٹیرنگ سنبھال لی اور وہ برابر میں بیٹھ گئے۔ میں باہر ہی کار میں بیٹھا رہا اور ساتھ چلنے سے معذرت کر لی، مجھے پہلے ہی سے اس بات کا صدمہ تھا کہ مغنی صاحب نے جمیل احمد خاں کے اقبال متین پر ایم فل کر لینے کے باوجود ٹاپک بدل کر ان کی پی۔ ایچ۔ ڈی رکوا دی تھی۔ حالانکہ پروفیسر یوسف سرمست نے نئے موضوع پر سناپسیس synopsisلکھ دئیے تھے۔ متین صاحب واپس آئے تو کہا۔ ’’لو لطیفہ سنو۔۔۔ ! مغنی نے ایک خاتون سے چائے کی پیالی ہاتھ میں تھموا دی اور جب وہ چلی گئیں تو کہا کہ یہ خاتون مجھ پر اور عوض سعید پر پی۔ ایچ۔ ڈی کر رہی  ہیں۔ ‘‘ میں نے پوچھا کہ موضوع کیا ہے۔ ؟ ’’مغنی تبسم حیات اور کارنامے ‘‘ میں نے کہا۔ ’’تمہارا جواب نہیں ہے۔ ‘‘ تم نے بے چارے جمیل احمد خاں کی پی۔ ایچ۔ ڈی  اس اعتراض  سے رکو سے رکوا دی تھی کہ حیات اور کارنامے  بہت پامال موضوع ہے اور ان کو اپنی پی۔ ایچ۔ ڈی کے رک جانے کا آج بھی دکھ ہے اب تو وہ نظام آباد کے کسی اسکول میں صدر مدرس ہیں۔ 

میں نے ذرا کشیدہ خاطر ہو کر کہنے کی جرات کی اور آپ مسکراہٹ کے ساتھ یہ بتا رہے ہیں۔۔۔ ؟ ہنس پڑے کہنے لگے۔ ’’چلو مغنی تو خوش ہے۔۔۔ ! ‘‘ میں جانتا ہوں کہ آج تک اقبال متین صاحب پر کہیں پی۔ ایچ۔ ڈی نہیں ہوئی ہے جو 1987ء میں یعنی 24سال پہلے ہو جاتی۔ 

میری پیٹھ تھپتھپا کر کہا  ’’چلتا ہے۔۔۔ !سب چلتا ہے پیارے۔۔۔ ! ‘‘ محبت کی شاید یہ بھی کوئی ادا ہے۔ اس طرح ایک ندی نالے کا بھی مغنی صاحب نے امین بنا دیا۔ 
       رؤف خیرؔ صاحب سے گذارش ہے۔۔۔۔ آ عندلیب مل کے کریں آہ و زاریاں۔۔۔ !!
    نذرِ اقبال متین
متین کیا کہوں کل سن کے آپ کی باتیں 
عجیب فکر سے دو چار ہو گیا ہوں میں 
جو زندگی مجھے بھاتی تھی یار کی صورت 

اسی سے آج تو بیزار ہو گیا ہوں میں 
نہیں تھا میں بھی تو واقف کئی بلاؤں سے 
وہ راستے جو چھپے تھے مری نگاہوں سے 
وہ تجربے جو ملے آپ سے مجھے اب تک

وہ حادثے جو کہ میں نے سنے نہ تھے اب تک

کھلا ہے آج کہ دنیا بڑ ی فریبی ہے 
خود اپنے واسطے جینا تو بدنصیبی ہے 
ہر ایک شخص یاں خود غرض ہے اسی خاطر

ڈر اپنے آپ سے محسوس کر رہا ہوں میں 
جو کرب آپ کی تحریر ہی کا حصہ ہے 
وہ کرب اپنے بھی سینے میں بھر رہا ہوں میں 
قسم خدا کی متینؔ آپ پر جو بیتی ہے 
خود اپنے دل پہ وہ محسوس کر رہا ہوں میں 
کوئی تو مونس و غم خوار ہو مسیحا ہو

سبھوں کا درد بٹائے کوئی تو ایسا ہو

خدا کرے کہ سبھی تیرگی سے دور رہیں 
خوشی کا آنکھوں میں ہر وقت لے کے نور رہیں 
چلو ندیمؔ اٹھو جتنا ہو سکے ہم سے 
ہم اپنے اور پرایوں کے درد بانٹیں گے 
٭٭٭

انٹرویو
رفعت شمیم سے ڈرامہ پر مکالمہ

نثار احمد صدیقی (گیا۔ پہار)
      اصل نام  :۔ رفعت محمد شمیم ،   ادبی نام  :۔ رفعت شمیم  ،  تعلیم  :۔ ایم۔ اے 

سب سے پہلا ڈرامہ :۔ پہلی مرتبہ ڈرامے میں ایک لڑکی کے رول میں آیا تھا، اس وقت میں دوسرے یا تیسرے کلا س میں پڑھتا تھا۔ وہ ایک سین تھا اور بس۔ اس ڈرامہ میں کوئی ڈائیلاگ مجھے بولنا نہیں تھا۔ بعد میں مجھے آغا حشر کاشمیری کے ڈرامے ’’خان بہادر ‘‘ میں مولوی صاحب کا رول دیا گیااور یہی میری زندگی کا پہلا رول تھا۔ 
کتابیں :۔ ۱۔ ’’شب گزیدہ سحر ‘‘(شعری مجموعہ)     ۲۔ ’ ’ سمٹتی دھوپ ‘‘ (شعری مجموعہ)
سوال :۔ 
 آپ کا تعلق بنیا دی طور پر علی گڑ ھ سے ہے جہاں آپ کی ابتدائی تعلیم ہوئی۔ آپ کے رکھ رکھاؤ میں یوپی  کی طرزِ معاشرت کا خاصا عمل دخل ہے اور آپ کے شعری اظہار سے مشرقی روایات کا بھر پور احسا س ہوتا ہے کیا ان روایات سے وابستگی نے آ پ کے تخلیقی  اظہار کو کسی حد تک محدود نہیں کیا۔ ؟

جواب:۔ 
رکھ رکھاؤ میں اپنے وطن مالوف کی تہذیبی نفاست کا پایا جانا اور تخلیقی اظہار میں مشرقی روایات کا عمل دخل دو مختلف صورتیں ہیں، اول الذکر صورت غیر شعوری عمل ہے لیکن دیگر صورت میں البتہ شعور کا دخل لازمی ہے۔ مشرقی روایات تو برطرف میرے خیال میں کسی بھی روایت سے محکومانہ وابستگی تخلیقی اظہار میں معنوی وسعت کیلئے قی  دو بند کے مترادف ہے۔ چنانچہ میرے اظہار و اسلوب میں کہیں آپ کو روایت کا کوئی اہتمام نظر آتا ہے تو اس کی محرک کورانہ تقلید نہیں ہے۔ بلکہ میں نے بحیثیت استعداد کوشش کی ہے کہ اس کی اسا س مطالعہ، مشاہدہ، اور عقلی استدلال پر قائم ہو۔ ہو سکتا ہے کہ میں اپنی کاوش کو فیشن کے طور پر اپنانے کے حق میں نہیں ہوں جس کو جدیدیت اور مابعد جدیدیت کے علمبردار اکثر نظریاتی طور پر اختیار کرتے ہیں۔ 
سوال :۔ 
آپ کے دو شعری مجموعے ’’شب گزیدہ سحر ‘‘ اور ’’سمٹتی دھوپ ‘‘ شائع ہو کر منظر عام پر آ چکے ہیں۔ پہلے مجموعہ کلام میں ترقی پسند و اشتراکیت، کا فرسودہ رنگ غالب ہے۔ لیکن دوسرے مجموعہ کلام ’’سمٹتی دھوپ ‘‘  اس سے مبرا ہے۔ اس کی وجہ؟

جواب:۔ 
اسے تضاد کے زمرے میں شمار کرنا میرے خیال میں صحیح نہیں، بلکہ یوں کہا جائے کہ عمر اور تجربات کے تناظر میں یہ اختلاف فکری ارتقاء یا نشوونما کے نام سے موسوم کیا جا سکتا ہے۔ ’’شب گزیدہ سحر ‘‘ کا پہلا ایڈیشن ۱۹۸۵ء کے آس پاس شائع ہوا، حالانکہ وہ تین غزلوں کے سوا اس شعری مجموعے کی تمام تخلیقات اسکول اور کالج کے زمانے کی پیداوار ہے یہ ترقی پسند تحریک کے آغاز و عروج کا دور تھا۔ جو جنگل کی آگ کی طرح پھیل رہی تھی اور نوجوان نسل کے لکھنے پڑھنے والوں کے لئے جس سے بچنا غیر ممکن تھا۔ چنانچہ ’’شب گزیدہ سحر ‘‘ کا معتدبہ حصہ بد قسمتی سے ترقی پسند روایت کی صدائے بازگشت ہو کر رہ گیا ہے۔ 
سوال :۔ 
’’سمٹتی دھوپ ‘‘ میں آپ نے ایک جگہ لکھا ہے   ؎


دل قید روایت سے نکلتا نہیں کمبخت
  ہر چند کہ زلفوں کے سلاسل بھی نہیں ہیں 
ابھی ابھی آپ نے شعوری طور سے روایت کے دامِ سحر سے آزاد ہونے کی بات کی ہے تو پھر اس شعر کی کیا توجیہ ہو سکتی ہے۔ ؟

جواب:۔ 
چور چوری سے جاتا ہے ہیرا پھیری سے نہیں، خیر مذاق بر طرف، میں صحت مند روایات سے مستفید ہونے کے خلاف نہیں ہوں۔ بشرطیکہ اس عمل کا انحصار علمی و تحقیقی استدلال پر قائم ہو، مغربی ادب کے قابل وثوق ناقدین کی بھی یہی رائے ہے کہ روایات سے یکسر قطع تعلق نہ صرف غیر منطقی ہے بلکہ فکر و نظر پر قدغن کے مترادف ہے۔ مثال کے طور پر ٹی ایس ایلیٹ کی شاہکار نظم ’’ویسٹ لینڈ ‘‘ کوہی لیجئے ایلیٹ کی یہ نظم معنوی ہئیت کے اعتبار سے جدید ادب کے رجحانات سے ایسی شناخت ہے جو اپنے ماضی کی روایات سے بیک وقت وابستہ ہے۔ اسلاف کی گرانقدر علمی و شعری تخلیقات سے اکتساب میں سمجھتا ہوں جدید تخلیق کاروں کے لئے نہایت اہم اور ضروری ہے۔ 
سوال:۔ 
آپ کی شعر گوئی کا جواز کیا ہے ؟ ہمارے اردو ادب میں شاعروں کا ایک اچھا خاصا جمِ غفیر موجود ہے جبکہ صنف ڈرامہ لکھنے والوں کا فقدان ہے۔ میرے خیال میں آپ کو ڈرامے کی صنف کی جانب توجہ مبذول کرنی چاہئے تھی۔ ؟

جواب:۔ 
 میری شعر گوئی کا جواز ا س مفروضے کے سوا اور کچھ نہیں کہ فطرت کی دین ہے۔ آغاز ہی سے میرا ذوق شعری میری تمثیل نگاری کا پیش رو رہا ہے۔ دراصل ڈرامے کی صنف میں کئی کام اب تک ادھورے پڑے ہیں۔ شعر و شاعری کی لت کمبخت اس بری طرح پڑ گئی کہ ڈرامے کے کام پورے نہیں ہو پائے۔ جس کا غم مجھے اکثر پریشان کرتا ہے۔ میرا ہی ایک شعر حسب حال ہے   ؎


ہم اکیلے ہیں کثرت غم ہے 

کام لاکھوں ہیں زندگی کم ہے 
سوال:۔ 
آپ کا یہ کہنا کہ ’’شعر گوئی فطرت کی دین ہے۔ ‘‘ بھائی ! صرف اسی کے بل بوتے  پر اعلیٰ شاعر ی کی تخلیق ممکن نہیں۔ آپ کا کیا خیال  ہے۔ ؟

جواب۔ 
جی ہاں ! بڑی شاعری کے لئے صرف فطری عطیہ ہی کافی نہیں بلکہ اس کو ایک تہذیبی اور ثقافتی عمل سے بھی گزرنا چاہیئے۔ جس کے بغیر شعر گوئی فطرت کے اس عطیہ کی نشو و نما اور تربیت سے محروم ہو کر میکانیکی  اختیار کر لیتی ہے جو بعد میں امتدادِ زمانہ سے معدوم ہو جاتی ہے۔ 
سوال:۔ 
اس کا مطلب یہ ہے کہ فن سے آگہی اور اس کے متعلقات کا شعوری علم ہمارے شعر گو حضرات کے لئے نہایت اہم ہے۔ ؟

جواب:۔ 
جی ہاں ! صرف اہم نہیں بلکہ مقدم بھی ہے۔ اس کے باوجود بھی یہ ضروری نہیں کہ آپ کی شاعری کسی ارفع و اعلیٰ تخلیق کی حامل ہو۔ جس قدر علم، مطالعہ، مشاہدہ، تجربہ فکری اور اس کا حصول وسیع ہو گا، اسی قدر موزونی طبع اپنی تربیتی اور ارتقائی اقدار سے روشناس ہو گی۔ میرے خیال میں شاعری اپنی تمام فنی خصوصیات کے ساتھ  قوتِ ادراک کے ذریعہ ہی بڑی شاعری کا منصب اختیار کرتی ہے۔ 
سوال :۔ 
اب چند سوالات اردو ڈرامہ سے متعلق پوچھنا چاہتا ہوں۔ کیا تشفی بخش جواب دیں گے۔ ؟

جواب:۔ 
میری کوشش ہو گی کہ آپ کو تشفی بخش جواب دوں۔ 
سوال :۔ 
اردو ڈرامے سے متعلق آپ کا کیا خیال ہے۔ ؟

جواب:۔ 
نہایت افسوس کا مقام ہے کہ اردو زبان میں ڈرامے کی صنف ہمیشہ بے اعتنائی کا شکار رہی ہے۔ جبکہ اردو کی دیگر اصناف ادب مثلاً افسانہ، ناول، شاعری، تنقید، لسانیات وغیرہ پر خاطر خواہ کام کیا گیا ہے۔ میرے خیال میں ہندی اور اردو فلموں سے لگاؤ مذہبی تعصّبات، شعوری فقدان اور اقتصادی حالات کا اس سلسلے میں کافی عمل دخل رہا ہے۔ ان نامساعد حالات میں بھی اردو ڈرامے کی کچھ حد تک سرگرمیاں بر صغیر ہند و پاک میں وقتاً فوقتاً سر گرم عمل رہی ہیں۔ آغا حشر کاشمیری اور امتیاز علی تاج کی اردو ڈرامائی تخلیقات اردو اسٹیج کے لئے بلا شبہ قابل تحسین ہیں۔ 
سوال :۔ 
آزادی کے بعد اردو تمثیل نگاری سے متعلق آپ کی کیا رائے ہے۔ ؟

جواب:۔ 
 آزادی کے بعد خصوصاً ہندوستان میں اردو تمثیل نگاری اور اردو اسٹیج کے فروغ کے سلسلے میں کچھ سرگرمیاں دیکھنے میں ضرور آئی ہیں۔ لیکن تعصب، نسلی منافرت، سرکاری بے اعتنائی اور بیشتر اردو ادیبوں کی بے شعوری کے عناصر اس صنف کے فروغ میں حائل رہے ہیں۔ 
سوال :۔ 
 لندن میں اردو اسٹیج سے متعلق اجمالی طور پر روشنی ڈالیں۔ ؟

جواب:۔ 
بی بی سی  ریڈیو کی فارن سرویس کے اردو شعبہ سے منسلک وہ قلم کار جن کو بر صغیر ہندو پاک سے منتخب کیا جاتا ہے ان کی اردو تمثیلی تخلیقات لندن کے مقامی اسٹیج پر دیکھنے میں آتی ہیں۔ لیکن باقاعدہ طور پر کوئی تنظیمی کام نمایاں نہیں ہوا۔ لہٰذا اب تک ہونے والے اردو ڈراموں کی تاریخی نشاندہی نہایت دشوار ہے۔ بی بی سی  ریڈیو کی اردو فارن سرویس  سے منسلک جن حضرات نے اپنے تخلیق کردہ جو بھی ڈرامے اسٹیج کئے وہ صرف ایک ہی بار نمائش کی حد تک محدود رہے۔ جب ان کی ملازمت ختم ہوئی تو وہ لندن سے اپنا رختِ سفر باندھ لیا۔ اور اس طرح اردو اسٹیج کی کو ئی مستقل خدمت کی صورت نمایاں نہیں ہو سکی۔ تاہم ان میں سے گنتی  کے کچھ حضرات یہاں آباد ہونے میں کامیاب ہو گئے اور انہوں نے حتی الامکان اردو ڈرامے اسٹیج کرنے کی کوشش کی۔ مگر اردو ناظرین کی پذیرائی حاصل نہیں ہوئی۔ جس کا نتیجہ یہ ہوا کہ انہوں نے اردو اسٹیج سے کنارہ کشی کر لی۔ میں اتنا ضرور اس تناظر میں عرض کرنا چاہوں گا کہ بی بی سی  اردو ریڈیو سے وابستہ ان قلم کاروں کا بیشتر رجحان اور تجربہ تکنیکی  لحاظ سے صرف ریڈیائی تمثیل نگاری پر مرکوز رہا ہے۔ چنانچہ اسٹیج کے تکنیکی لحاظ سے ان کی تخلیقات کو ئی نمایاں رول ادا نہیں کر سکی۔ 
سوال:۔ 
کیا کبھی ہندو پاک کے ڈرامہ نگار نے لندن میں ڈرامہ پیش کرنے کی کوشش کی ہے ؟ اگر کی  ہے تو پھر ان ڈراموں سے متعلق ہمیں بتائیں۔ 
جواب:۔ 
جی ہاں !  ہندو پاک کے چند اردو ڈرامہ نگار کچھ عرصہ کے لئے یہاں تشریف لائے اور انہیں اپنے ڈرامے پیش کرنے کے بھی مواقع میسر ہوئے۔ ساٹھ کی دہائی میں ساجدہ زیدی نے اپنے واقف کاروں کی مد د سے اپنا ڈرامہ ’’دوسرا  دروازہ ‘‘اسٹیج کیا تھا۔ جس کی نمائش ایک شو تک محدود رہی۔ پھر اسیّ کی دہائی کے اوائل  میں پاکستان کے معروف اسٹیج اور ٹیلی ویژن کے فنکار نے اپنا تخلیق کردہ طویل ڈرامہ اسٹیج کیا جس کے دو تین شوز ہوئے اور مالی اعتبار سے خسارے کا سامنا کرنا پڑا۔ اسی زمانے میں ہندوستان کے مشہور و معروف تمثیل نگار مجیب نے اپنا لکھا ہوا طویل ڈرامہ باقاعدگی سے لندن کے مقامی اسٹیج پر پیش کیا، جو ایک شو کی حد تک ہی محدود رہا۔ اسی زمانے میں پاکستان سے آئے ہوئے اسٹیج اور ٹیلی ویژن کیس ممتاز ادیب و فنکار کمال احمد رضوی نے لندن میں ’’کس کی بیوی کس کا شوہر ‘‘ اسٹیج کیا۔ یہ ڈرامہ دراصل مولیئر کے ایک مشہور ڈرامے سے ماخوذ تھا


نوے کی دہائی میں لندن میں تھیکر کی نہایت ہی قابلِ قدر اور عظیم فنکار شخصیتیں زہراؔ سہگل اور عذر اؔ یہ دونوں بہنیں بر صغیر پاک و ہند سے تشریف لائیں اور ایک طویل ڈرامہ ’’ایک تھی نانی ‘‘ خدیجہ گوہر کی ہدایت کاری میں اسٹیج کیا۔ جس کو اردو تھیکر کے شائقین میں ناسٹلجیا کے تناظر میں نہایت سراہا۔ لیکن بیرون ممالک سے آئے ہوئے اردو تھیکر کے ان تمام شہرت یافتہ فنکاروں میں سے ہندوستان کے معروف اداکار نصیر الدین شاہ نہایت ہی قابلِ احترام و تحسین ہیں۔ انہوں نے نوے کی دہائی میں مقامی اسٹیج پر ’’عصمت آپا ‘‘ کے نام سے ایک فکر انگیز تمثیل پیش کی، جسے لوگوں نے کافی پسند کیا۔ 
سوال:۔ 
لندن میں کوئی ڈراما ئی تنظیم ہے یا نہیں ؟اگر ہے تو اس تنظیم نے کیا کام کیا۔ ؟

جواب :۔ 
 لندن کی ایک ڈرامائی تنظیم کا یہاں ذکر کرنا ضرور چاہوں گا۔ جو ۱۹۷۸ء سے باقاعدگی سے اردو اسٹیج کی خدمت میں کوشاں ہے۔ یہ تنظیم ’’اپنا انڈو پاک تھیکر ‘‘ کے نام سے موسوم ہے۔ جس کی جانب سے لندن کے مختلف مقامی اسٹیج پریک بابی اور طویل اردو ڈرامے پیش کئے جاتے ہیں۔ اس تنظیم کا روح رواں میں ہی ہوں۔ ’’اپنا ‘‘ کی جانب سے اب تک باقاعدگی سے اچھی خاصی تعداد میں اردو ڈرامے اسٹیج ہو چکے ہیں۔ اس کے علاوہ کچھ اور کلچرل تنظیموں کی جانب سے لندن میں گاہے بہ گاہے جزوی طور پر اردو ڈرامے اسٹیج ہوئے ہیں، جن کی نمائش محض ایک دو شو تک ہی ہے۔ 
سوال :۔ 
کیا ’’صوفی ‘‘ نام کا بھی کوئی کلچرل ادارہ ہے۔ ؟ اگر ہے تو پھر اس کی کار کردگی سے متعلق بتائیں۔ ؟

جواب:۔ 
ہاں لندن میں عرصے سے ’’صوفی ‘‘ کے نام سے ایک کلچرل ادارہ اکثر اردو یکبابی ڈراموں کی ریڈنگ پیش کر رہا ہے۔ صوفی کے روح رواں جناب مصطفی شہاب ہیں۔ جن کی اس نوع کی سر گرمیاں اردو ڈرامے پروڈیوس کئے جن کے ایک سے زائد شو اسٹیج پر منعقد ہوئے۔ 
سوال :۔ 
 اب تک ریڈیو اور ٹیلی ویژن (لندن) کے ذریعہ کن کن لوگوں نے اپنے ڈرامے پیش کئے ہیں۔ ؟

جواب:۔ 
 ریڈیو اور ٹیلی ویژن اور مختلف شعبہ ہائے زندگی سے متعلق جن چند لکھنے والوں نے لندن میں اردو ڈرامے اسٹیج کئے ہیں۔ ان میں سے یاور عباس، پرویز عالم، چمن لال چمن، رضا علی عابدی اور شاہدہ عزیز کے نام نامی قابلِ ذکر ہیں۔ 

’’اچھا رفعت صاحب اب اجازت دیجئے۔۔۔۔ ‘‘

’’شکریہ اللہ حافظ !! ‘‘
 ٭٭٭
افسانے 
صائمہ اقبال (ریسرچ اسکالر)

علی گڑھ مسلم یونیورسٹی علی گڑھ (یو پی)

رضیہؔ چچی


ڈاکٹر احمد طارق نے جناب اقبال متین کو جب فون پر یہ بتایا کہ اقبال متین کے افسانے جلد اول اور جلد دوم میں ڈاکٹر احمد طارق کی بے حد پسندیدہ کہانی ’’ایک پھول ایک تتلی ‘‘ شامل نہیں ہے تو اقبال متین نے مجھے فون کیا کہ اس بات کی تحقیق کروں اور من لگا کر کروں کہ یہ تحقیق بھی ڈاکٹر احمد طارق کی مہر بانی سے میرے ڈاکٹریٹ کے کام میں معاون ثابت ہو گی۔ میں نے اقبال متین سے رات تک مہلت مانگی اور گھر کے کام کاج میں جٹ گئی۔ ہاتھ ہانڈی اور ڈوئی کے ہو گئے تھے۔ جسم رسوئی گھر میں رقصِ بسمل کا شکار۔ ذہن کتابیں اٹھائے سوچ رہا تھا کہ اثبات و نفی  یا ہاں اور نہیں سوال کا جواب نہیں ہے مجھے تو یہ ڈھونڈنا ہے کہ آخر یہ افسانہ کس کتاب میں شامل ہے۔ ’’اقبال متین کے افسانے جلد اول و دوم ‘‘ میں ان کی کتابوں کے نام کی صراحت کے ساتھ  سارے افسانے شائع کئے گئے ہیں اور ان پھولوں پر سے تتلی اڑ گئی ہے۔ 

اب ذہن اپنا کام کرنے میں لگ گیا تھا اور جسم اپنا کاج۔ جب رات قریب آ رہی تھی تو میں نے سارا کام  نبٹا کر کتابوں میں پناہ لی۔ احمد طارق نے اپنی کتاب ’’جدید اردو افسانے میں سماجی و ثقافتی  جہات ‘‘ جو مجھے اقبال متین نے بطور خاص اس تاکید کے ساتھ بھیجی  تھی کہ صفحہ 365سے 447تک دل لگا کر پڑھوں اور نوٹس لوں۔ ساتھ ہی چار بوسیدہ کتابوں کو ملا کر ایک بنڈل تھا۔ 

  ’’ایک پھول ایک تتلی ‘‘۔ تتلی میری آنکھوں کے اطراف منڈلا رہی تھی۔ میں آبدیدہ ہو گئی تھی۔ مجھے ایسا کیوں ہوتا ہے۔ اس میں جی بھر آنے کی کیا بات ہے۔ رضیہ چچی نے اپنا پلو میری آنکھوں پر رکھ دیا۔ میں نے اپنے جی کو سنبھالا۔ اقبال متین کو فون کیا۔ جی میں نے تتلی کو پکڑ لیا ہے۔ آواز آئی میں جانتا تھا۔ یہ تو خوشی کی بات ہے۔ مگر تم ٹھیک تو ہو۔۔۔ جی جی ۱ میں بالکل۔۔۔ رضیہ چچی میرے آنسو پونچھتے ہوئے کہہ رہی تھیں۔ جھوٹی۔ چلو مسکراؤ۔۔ ہنسو! میں تم کو فوری مل گئی ہوں تو تم مجھ سے ہنس کر بھی نہیں ملو گی۔ ؟ ‘‘    
٭٭٭
(نُچا ہوا البم)

ایک پھول ، ایک تتلی



بنجر زمین پر پھوار پڑے یا موسلا دھار بارش ہو، جب کونپل ہی نہیں پھوٹے گی تو پھر کلی کا چٹکنا معلوم، رضیہ چچی بس ایسی ہی ایک بنجر سی زمین تھیں۔ 

سوکھی ساکھی دھرتی کی طرح چچا کے قدموں کے تلے بچھی رہتیں۔ کٹے ہوئے کھیت کے سوکھے ٹھنٹھ بھی ہوتے تو کوئی دیکھ سمجھ کر قدم رکھتا کہ مبادا اپنا پیر زخمی نہ ہو جائے یا پھر زندگی کی رسمساہٹ ہی رہے۔ ننھے ننھے ہرے ہرے پودے ہراول کی طرح سینہ تانے کھڑے ہوں تو پھر زندگی کو کچل دینا کوئی آسان کام نہیں ہوتا۔ اس لئے اٹھنے والے قدم خود ہی پیچھے ہٹ سکتے تھے لیکن رضیہ چچی تو بس سوکھا ساکھا جنگل تھیں۔ چو ب خشک صحرا تھیں۔ قافلہ آگ ہی لگاتا تھا نہ روانہ ہی ہوتا تھا۔ 

محرومیاں نیکی کا روپ دھار لیتی ہیں تو نیکیاں قابلِ رحم حد تک مجبور یوں کا پرتو معلوم ہوتی ہیں اور جب یہی محرومیاں گناہ بن کر چھاتی ہیں تو بیچاری نیکی کو سر چھپانے کو آسرا تک نہیں رہتا۔ 

رضیہ چچی کی محرومیاں بس نیکی بن کر رہ گئی تھیں۔ ایسی نیکی جو خود نیکی سے خوف کھاتے اور خاندان سارا اس نیکی پر مر مٹا تھا۔ 

خدمت، خدمت۔۔ خدمت۔۔۔ اپنے سے چھوٹوں کی خدمت کر رہی ہیں، برابر داروں کی خدمت   
ٰٓٓ
کی خدمت کر رہی ہیں۔ بزرگ تو بزرگ ہی ٹھہرے۔۔۔ نہ نمائش کی پروا نہ صلے کی طلب۔ نیکی تقسیم ہو رہی تھی۔ اب جس کے دامن میں جتنی گنجائش رہے سمیٹ لے جس کی جھولی جتنی وسیع ہو بھر لے اور چچا میاں نے سب سے زیادہ سمیٹا، سب سے زیادہ بھر لیا۔ 

رضیہ چچی کو چچا میاں کی جھولی بھر کر بڑی خوشی بھی تو ہوتی تھی۔ بڑا آنند بھی تو ملتا تھا۔۔ لیکن بقدرِ ہمت ہر ایک نے رضیہ چچی سے کچھ نہ کچھ لیا اور وہ بھی کس طرح خود انہیں کچھ دینے کے بہانے۔ 

اور رضیہ چچی دنیا بھر کا دکھ درد سینے میں چھپائے بس نیکی بنی رہیں۔۔۔ اور دنیا کے ٹھاٹھیں مارتے بیکراں سمندر کی موجوں پر بس ڈولتی رہیں۔۔۔ غرق ہونے کا ڈر نہیں، پار اترنے کی فکر نہیں۔ 

’’رضو چچی۔ ! دو روز کے لئے ہمارے گھر چلئے نا۔ ‘‘ بس صبح سے شام تک کچھ نہ کچھ کئے جاتی ہیں کبھی کبھی کوئی تبدیلی تو ہونی ہی چاہیئے زندگی میں۔ اس طرح تو زندگی بجائے خود ایک ’’روز مرہ ‘‘ بن جائے گی

’’اور پھر تمہارے چچا کو جو تکلیف ہو گی؟ ‘‘

بس لاکھ سوالوں کا ایک جواب رضو چچی کے پاس کانسے کی گولی کی طرح ڈھلا ڈھلایا رہتا۔۔ وہ جس سمت میں چاہتیں کھٹ سے اس گولی کو لڑھکا دیتیں۔ 

’’رضیہ۔۔۔۔ میری اچھی سی رضو بی بی۔۔۔ پانچویں کو مانجے ہیں۔ ساتویں کو مہندی، آٹھویں کو  ساچق اور نویں کو جلوہ۔ دسویں کو چوتھی ہو گی۔۔۔ گیارھویں کو سورج کی کرنیں اپنے ہی گھر کی چہار دیواری میں، اسی طرح محفوظ پاؤ گی جس طرح آج چھوڑ جاؤ گی۔۔۔ چلو بھی اب! 


 موماں کو یہ نویں کو جلوے کی کیا سوجھی بھلا۔ 

اماں بی کو یہ یاد ہی نہ رہا کہ وہ جو الٹی سیدھی تاریخیں بتلا رہی ہیں، ان میں جلوہ نویں کو آ دھمکے گا۔ شادی تھی ابھی دور۔۔۔ وہ چلی تھیں رضیہ چچی کو جُل دینے۔۔ کسی نہ کسی طرح انہیں بہر حال اپنے گھر لے آنا تھا۔۔۔ وہ آ جاتیں تو جیسے سارے گھر کی آسائشیں آ جاتیں، دلوں کو اطمینان اور سکون حاصل ہو جاتا۔۔ سینے خوشیوں سے منور ہو جاتے قلب گرما جاتے۔ 

چہرہ دیکھو تو ازل کی بیمار معلوم ہوں لیکن اس ڈھنگ سے اس ڈھب سے ہنسی کا نقاب سارے چہرے پر ڈال رکھتیں کہ اندر کے کرب تک کسی کی کیا مجال جو پہونچ جائے۔ 


تقریب میں جاتیں، دکھ بیماری میں جاتیں، جہاں اور جس وقت جاتیں اس طرح جاتیں جیسے خوشی سب کی ہو تو سب کی نہ ہوئی بس انہیں کی ہوئی۔ غم سب کا ہو تو سب کا نہ ہوا بس انہیں کا ہوا۔ 

ایک دن آؤ بھگت ہوتی۔۔۔ پھر سب کے سب یہ بھول بھال جاتے کہ بڑے چاؤ اور لگن سے بڑی محبت اور پیار سے انہیں لے آئے تھے کہ کچھ خاطر کریں، کچھ مدارات ہو۔ 

لیکن رضیہ چچی دیر و حرم کی ساری نیکیاں پلو میں باندھ رکھی تھیں۔ اب وہ آہستہ سے پلو کی گرہ کھولتیں اور آ جالے سے بکھر جاتے۔ یہ آ جالے سارے کے سارے ان کی ذات کے لئے بالکل نہیں تھے۔ وہ تو بس آنکھ بند کئے موتیوں کی طرح نیکیاں بکھیرتی تھیں۔۔۔ آ جالے کر دینے والوں نے انہیں صرف اندھیرے دیئے۔ لیکن ان کے چہرے کی ہنسی نہ گئی۔ سو نہ گئی۔ 

مضمحل سے چہرے پر دکھتی ہوئی ہڈیوں پر، جھکی ہوئی کمر پر انھوں نے کبھی غم کی پرچھائیں پڑنے دی، نہ محنت پر تھکن محسوس کی، نہ خاندان بھر کا بوجھ اٹھا لینے سے گریز کیا۔ 

صبح اٹھیں، الٹی سیدھی پان کی گلوری منہ میں ٹھونس لیتیں۔ کمر اس طرح سیدھی کرتیں جیسے آنکھیں میچ کر طاقت کے انجکشن لگوا رہی ہوں اور کام میں جٹ جاتیں۔۔۔ پھر سارے گھر والے مہمان بن کر بیٹھ رہتے۔ رضیہ چچی میزبان بنیں ہر ایک کا خیال رکھتی پھرتیں۔۔۔ ’’اجو نے کھانا نہیں کھایا۔ ابو نے چائے نہیں پی۔ میاں کے لئے پانی تو گرم کر دیا ہوتا بوا، وہ اب اٹھتے ہی ہوں گے۔ یہ ہانڈیاں آنگن میں اس طرح کیوں پھیلا رکھی ہیں۔۔۔ بالکنی پر یہ ڈھیر سارے کپڑے یوں نہیں رکھ چھوڑتے۔۔ لاؤ میں سمیٹ لوں۔ ‘‘

’’ماما جی۔۔ سن رہی ہو ‘‘۔۔ لیکن ماما جی کان میں تیل ڈالے بیٹھ رہتیں۔ اور رضیہ چچی خود ہی سودے  سلف کا حساب جوڑنے میں ما تھا پچی کرتی رہتیں۔ 

بچے بالے تنگ کرتے سو الگ۔۔۔ مانئیں اڑن کھائیاں بتاتیں اور یہ سب کو نبٹتی پھرتیں۔۔۔ سب سے پہلے جاگتیں اور سب کے بعد سوتیں۔۔۔ سانجھ بھئی آ جالے بکھیرنا اور رات گئے اندھیر ے سمیٹنا۔ 

منوں بھاری مشین کا ایک پرزہ بھی ڈھیلا ہو جاتا تو ساری مشین ٹھپ ہو کر رہ جاتی لیکن رضیہ چچی  ایسی مشین تھیں کہ کل پرزے جھڑتے رہیں۔ چول چول ہل کر رہ جائے انجر پنجر ڈھیلا ہو جائے۔ لیکن کسی کو کچھ خبر ہی نہ ہوتی اور کام برابر چلتا رہتا۔ 

بے تیل کا چراغ تھیں، بے موم کی باتی، لیکن جلتیں بڑے دھڑلے سے بڑے ٹھسے سے۔ 

آدمی اگر اپنے آپے کو اس طرح تج دے تو شاید دیکھنے والوں کا احساس بے طرح مٹ جاتا ہے۔۔۔ رضیہ چچی کو سبھوں نے اپنا لیا تھا اور رضیہ چچی نے سبھوں کے کام کو اپنا لیا تھا۔ اس طرح یہ ایک دوسرے کو پیارے تھے۔۔۔ اب کون کس کو زیادہ پیارا ہوا۔ یہ آپ طئے کیجئے۔ 

’’رضیہ چچی  کو بنجر زمین کہنا زیادتی ہی نہیں ان کی توہین بھی ہے۔ ایسی عورت جو خاندان بھر کے لئے صر ف ابرِ رحمت نہیں، بارانِ رحمت بھی ہو۔۔۔ ایسی عورت جس کے مزاج کے ٹھنڈے سائے نے اور مضمحل چہرے کی نرم دھوپ نے خاندان بھر کی کھیتی ہری کر دی اس کی کوکھ سے نمی نہ پھیلے تو کیا، کونپل نہ پھوٹے تو کیا۔ 

لیکن یہ دکھ درد خاندان بھر کا تو نہ تھا۔۔۔ رضیہ چچی کا اپنا دکھ تھا۔ رضیہ چچی کا اپنا درد۔۔۔ رضیہ چچی  کی اپنی خوشی کبھی کسی نے دیکھی نہیں۔ رضیہ چچی کا اپنا دکھ درد کسی نے بانٹ نہیں لیا۔ 

اسی لئے تو انہیں بنجر زمین کہنے میں کوئی مضائقہ نہیں معلوم ہوتا۔۔ دو دو حمل ٹھہرے دونوں ہی ساقط ہو گئے۔۔ رضیہ چچی پھوٹ پھوٹ کر روئیں۔ بلک بلک کر تڑپیں لیکن مولا کی مرضی میں کون دخیل ہو سکتا ہے بھلا۔ 

’’پتہ نہیں  میں کون گناہوں کا خمیازہ بھگت رہی ہوں۔ ‘‘

 کبھی رضیہ چچی نے ایسی بات کی بھی تو کچھ اس انداز سے کی جیسے اپنے گناہ انہیں معلوم ہیں۔۔۔ اور پھر انہوں نے کبھی ایسی بات کی ہی نہیں۔ 

  کونپلیں ایک نہیں دو بار پھوٹی تھیں، ننھے ننھے پردوں کا روپ دھارنے سے پہلے سب کچھ خشک ہو گیا۔ اور اس طرح ہوا کہ ساری دھرتی بنجر ہو کر رہ گئی۔ 

اب ان کی زندگی میں کوئی آ جالے کی کرن تھی تو بس یہی کہ وہ خاندان بھر کی پیاری ہی تھیں۔، چاہے جانے اور پسند کئے جانے کی خواہش آدمی کی فطرت ہے۔ پھر ایسے میں جب کہ اپنا کچھ بھی نہ رہے تو یہی دوسروں کی دی ہوئی محبّتیں زندگی کے دکھ درد کو مسکرا کر سہن کرنے میں بڑی مد د کرتی ہیں اور اس طرح رضیہ چچی کی محرومیاں نیکی بن بیٹھی تھیں۔ 


چچا میاں تو ان کے رکھوالے تھے ہی۔ اس سے بھلا کس کو انکار ہو سکتا تھا۔ لیکن رضیہ چچی نے چچا میاں کو نہ صرف اپنی محبت دی۔ اپنا ایمان دیا، اپنی زندگی دی، معاوضے میں ان کی محبت تک نہیں مانگی۔ کچھ مانگا بھی تو وہ صرف چچا میاں کی خوشنودی تھی۔ اور بس!


چچا میاں خوش ہو جاتے تو رضیہ چچی کے حصے میں جیسے سارے جہاں کی نعمتیں سمٹ آتیں۔۔۔ وہ کسی معمولی سی بات پر بھی برا مان جاتے تو جیتی جاگتی زندگی ہی میں جیسے ان کی سانسیں ان سے الگ ہو جاتیں۔ 

اور پھر بڑی چچی کی ہٹ دھرمیوں کو رضیہ چچی نے ہمیشہ یہ جان کر سہہ لیا جیسے ہر حق بڑی چچی ہی کا حق ہو۔۔۔ ان کا اپنا تو جیسے کچھ تھا ہی نہیں اور اگر کچھ تھا بھی تو اس طرح کہ چچا میاں کی خوشی ان کا سب کچھ، بڑی چچی کی خوشی ان کا سب کچھ، یہاں تک کہ بڑی چچی کے بطن سے چچا میاں کی جو اولاد تھے ان کی خوشی بھی ان کا سب کچھ تھی۔ 

بس رضیہ چچی کو یوں سمجھئے جیسے نیم کا بہت بڑا اور گھنا پیڑ ہوں  


ننھی منی فاختائیں اس پیڑ کی شاخ پر آ بیٹھیں تب بھی یہ پیڑ اپنے ٹھنڈے ٹھنڈے سایوں کی شانتی دے گا۔ 

نہ اچھوں کی توصیف، نہ بروں کی تخصیص۔ 

اب جب کسی کا سب ہی کچھ دوسروں کی خوشی ہو تو وہ خود سے رہ ہی کہاں جاتا ہے۔ اس لئے سچ پوچھئے تو اب رضیہ چچی خود سے کچھ تھیں ہی نہیں۔ 

ایک دن بڑی چچی کسی بات پر برہم تھیں۔ چچا میاں کے تیور بھی کچھ ٹھیک دکھائی نہ دیتے تھے۔۔۔ ٹھنڈی جنگ یکایک بموں کے دھماکوں میں بدل گئی تو رضیہ چچی امن کا پیام لے کر دونوں کے درمیان کود پڑیں   یہاں کی زندگی کا پہلا اور آخری وقت تھا جو بڑی چچی اور چچا میاں کے پھیلائے ہوئے اندھیرے کو، چھوٹا سا دیا لئے دور کرنے چلی تھیں۔ بڑی چچی کے پیچھے ایک دنیا تھی۔ بال بچے ایمان، قانون سب ہی کچھ، مصالحت کرانے والا یہ تو نہیں دیکھتا کہ لڑتے ہوئے ہاتھوں کی قوت اس میں بھی ہے۔ وہ تو صرف اس سچائی کے بل بوتے پر آگے بڑھتا ہے جس کا نام محبت ہے جس کا نام آ جالا ہے جس کا نام نیکی ہے۔ 

اور اگر کوئی اس محبت ہی کے منھ پر تھوک دے تو۔۔۔ 

اور اگر کوئی اس آ جالے ہی کے منھ پر تھوک دے تو۔۔۔ 

اور اگر کوئی اس نیکی ہی کے منھ پر تھوک دے تو۔۔۔۔ 

اور بڑی چچی نے یہی کیا۔۔۔ کہنے لگیں۔۔۔ اپنے کو پہچانو رضیہ بی بی  نہ عقد، نہ نکاح، دعوے برابری کے ہیں۔۔ دو ہاتھی ٹکرائیں تو درمیان میں آنے والی چیونٹی، نہ دنیا کی رہے گی نہ دین کی۔۔۔ رضیہ چچی نے اِدھر اُدھر آنکھیں گھما کر خاندان بھرکو اس طرح دیکھا جیسے کہہ رہی ہوں۔۔۔ مجھے بلندیوں تک لے چلو، مجھے اوپر اٹھا لو۔۔۔ دنیا تو میں نے اپنی محبت سے جیت لی ہے۔۔۔ میرا دین کہیں سے ڈھونڈ لاؤ۔ میں نے اپنے بچوں کو اس دنیا میں آنے سے قبل ہی اس لئے ختم کر دیا کہ انہیں بھی ان کا دین نہیں ملے گا۔ ان کا خدا نہیں ملے گا۔ 

اب رضیہ چچی کو کون سمجھائے کہ جس سے ساری خدائی محبت کرے وہ اس سے بہت بُرا ہوتا ہے جس سے صرف خدا محبت کرتا ہے۔ 

اور رضیہ چچی ایسی کوئی بات سمجھیں گی بھی تو نہیں۔ اس لئے کہ وہ تو بھٹکی ہوئی سی ایک نیکی بن کر رہ  گئی ہیں۔۔۔ ایک ایسا روپ بن کر رہ گئی ہیں جو اپنا حق بھیک کی طرح مانگتا ہے۔ 

ایک پھول۔۔۔ ایک تتلی 


چھولو تو اپنی خوشبو دے دے 

چھولو تو اپنا رنگ روپ تج دے 

نہ کانٹا بن کر چبھنا آئے نہ ڈنک بن کر نشتر لگانا۔۔۔     
٭٭٭

افسانچے 
جمشیدہ خانون  (کرنول)

چونی سے اٹھنّی تک 


’:’ بابا اللہ کے نام پر کچھ دیدے۔۔۔ خدا تمہارا بھلا کرے۔۔ تمہاری اولاد پھلے پھولے۔۔ شاد و آباد رہے۔ ‘‘ ایک لاغر بیمار بوڑھا فقیر سڑک کے کنارے بیٹھا بھیک مانگ رہا ہے۔ صبح سے اس کی زبان پر یہی  صدا ہے۔ لوگ آ جا رہے تھے کوئی بھی اس کی طرف متوجہ نہیں ہو رہا تھا۔ سبھی اپنے اپنے کاموں میں اپنی ہی دھن میں مست چلے جا رہے ہیں۔ 

ایک نوجوان بڑا دل کرتا ہوا فقیر کے پاس رک گیا اور دس پیسے پھینکتا ہو ا اپنا رستہ ناپا۔ دس پیسے میں چنے بھی نہیں آتے۔ آج ہر کوئی چونی بھی لینے سے انکار کر رہا ہے۔ چونی دیکھ کرایسا لگتا ہے جیسے کوڑی کو دیکھ لیا ہو۔ وہ بھوک سے نڈھال تھا۔ ایک شخص کی نظر اس پر جا پڑی وہ اپنی دوکان جا رہا تھا۔ فقیر کو کافی جھڑکیاں سنا ڈالیں، اور بہت سارے جلے کٹے جملے  کس دیئے۔ 

’’نہ جانے صبح کس کا منہ دیکھا تھا جو تم پر نظر پڑ گئی۔ قبر میں پاؤں لٹکا رہے ہو۔ دوا کیلئے پیسے چاہیئے ہاتھ گھسائی کرتے شرم نہیں آتی۔ تم لوگ پیسہ سود پر دیتے ہو، کاہلوں کو موت بھی نہیں آتی۔ حکومت کا بندوبست برائے نام ہے۔ ہمیں کب چھٹکارا ملے گا تم جیسے بھیک منگوں سے۔۔ بڑبڑاتا ہوا ایک اٹھنی جیب سے نکالتا ہوا  بوڑھے کے پاس پھینکا اور چل دیا۔ 

 بوڑھے کی آنکھوں نے اٹھنی کو دیکھا تو ایک چمک سی عود کر آئی۔ صبح سے بھوکا تھا۔ اٹھنی دولت سی لگی۔ خوشی سے اپنی آنکھوں کے نزدیک لے گیا اور عقیدت کے ساتھ آنکھوں کو لگا لی۔ یکایک نظروں کے سامنے تاریکی سی چھا گئی۔ 

۲۵ سال قبل کا واقعہ یاد آگیا۔ اپریل کی شدید چلچلاتی دھوپ میں ایک بڑھیا اس کے دروازے پر بھیک مانگنے آئی تھی، بڑھیا کو کافی سنانے کے بعد بولا۔ 

’’نہ جانے تم کو کوئی کام دھام بھی ہے یا بھیک مانگنے کا فیشن بنا لیا۔ کہیں جا کر مرو۔ صبح تڑکے گھر آ گئی۔ صبح صبح تیر ا چہرہ دیکھ لیا۔ میرا دھندہ چوپٹ ہو گیا۔ سمجھو! چل جا یہاں سے۔۔ کون ہے تیرا۔۔ کس کو کھلاتی ہے۔۔ یہ لے۔ ‘‘ ایک چونی بڑھیا کو تھما دیا۔ ’’خیرات لے کر کھڑی رہی تو دھکے دے کر سڑک پر پھنکوا دوں گا۔ کتے پکڑنے کی گاڑی آ کر تجھے اٹھا لے جائیگی۔ چل چل نکل یہاں سے اور یوں ہی کھڑی رہی۔ مجھ سے بُرا کوئی نہیں ہو گا۔ ‘‘

’’میری بربادی میں اس بڑھیا کی بد دعائیں شامل تھیں، جو ایسی  حالت پر پہنچا ہوں۔ زبان میں اتنا اثر نہیں ہوتا جتنا کہ بے زبانی رنگ لاتی ہے۔ دیکھتے ہی دیکھتے میرا دیوالیہ نکل گیا۔ ‘‘ 


بوڑھے کی آنکھوں سے آنسوؤں کی لڑیاں جاری ہو گئیں۔ اپنے ہاتھ میں پکڑے اٹھنی پر آنسو گراتا رہا۔ آنسو بھی اٹھنی پر جمی دھول گرد کو صاف کر کے چمکا نہ سکے۔ نہ ہی وہ اٹھنی پا کر باغ باغ ہوا۔ 

دوسرے دن فٹ پاتھ پر ایک بوڑھے کی لاش سردی سے اکڑی پڑی تھی۔ لوگ ایک طرف سے ہو کر جانے لگے۔ آج کل راہ گیر کافی ہوشیار ہو چکے ہیں۔ سڑکوں پر پڑی لا وارث اشیا ء کو چھونے سے گھبرا اٹھتے ہیں یہ تو ایک انسان کی لاش تھی۔ کون کچہری تھانے کے چکر کاٹتا۔ ایک راہ گیر بڑی ہمت کے ساتھ لاش کے پاس رکا۔ لاش کی مٹھی بند تھی۔ لالچ بری بلا ہے۔ سوچا ہو نہ ہو  اس بند مٹھی میں ضرور کوئی قیمتی چیز ہو گی۔ وہ بڑی مشکلوں سے بند مٹھی کو کھول پایا۔ ایک کھوٹا سکہ نکلا۔ 
٭٭٭
 (بغیر نقطوں کی منی کہانی)

آؤ لوٹ آؤ

’’اری اُٹھ۔۔۔ کھسک رہی ہے سحر سر سے۔۔۔ ملکہ کی طرح آرام سے سو رہی ہو۔ کل ہی کہا کہ عاصمہ کی سگائی ہے۔، سارے گھر کا کام دھام کس سے کرائے گی۔ لحد سے اٹھا کر ماں سے کرائے گی۔ اٹھ اُٹھ ساس مٹھاسؔ کی کمر کو دھر کو مارا۔۔۔ وہ سسک اُٹھی۔ 

’’لاکھ رو دھو لے لاکھ ٹسوے۔۔۔ کروڑ گِلے کر لے کہ اماں کے سلوک سے سلوک سے مر رہی ہوں گھُٹ گھُٹ کر۔۔۔ کل ہادیؔ کا کال آئے گا۔ کہہ دوں گی کہ گھر والی سدا کی روگی ہے۔۔۔ کر لے دوسرا وِواہ۔ ‘‘

مٹھاسؔ مسہری سے ہی لگی رہ رہی اور دور صحراء کی اور کھوسی گئی۔ 

ہادیؔ سے وِواہ ہو کر دو سال کا ہی عرصہ ہوا ہو گا۔ وہ دو ماہ رہے اور سعودی لوٹ گئے۔۔۔ اماں (ساس)کو سعودی کی کمائی کی حرص رہی کہ اور کماؤ۔ اور لاؤ۔ اس طرح سے وہ ہادیؔ سے سہاگ سے دور ہو گئی۔ 

’’اری وہ مورکھ۔ کہاں کھو گئی۔ ماں اس واسطے مسہری دی کہ لاڈلی سحر ڈھلے سوئی رہے۔ ! ‘‘ 


وہ مسہری سے اُٹھ کھڑی ہوئی۔۔۔ اور کمرے سے ہٹ گئی۔ 

’’ہادیؔ اس دکھے دردِ دل کا حال کس سے کہے۔ اللہ سے دہائی ہے۔ ہمارے واسطے لوٹ آؤ۔۔۔ دل دھڑک کر مس کر رہا ہے۔ ہر گھڑی ہر لمحہ کہ۔۔۔۔ ’’آؤ لوٹ آؤ ‘‘

’’مٹھاسؔ کو اس طرح لگا کہ ہادیؔ کا عکس مسکرا کر کہہ رہا ہے۔۔۔ 

’’دل کو سکھی رکھے۔۔۔۔ ‘‘

اور ہر آہٹ کہہ رہی ہے کہ۔ 

’’آ رہا ہوں۔۔۔ آ رہا ہوں۔۔۔ کھلا رکھے درِ دل۔۔۔ اس ماہ صوم کو لوٹ کر آ رہا ہوں ‘‘

 ’’کہاں مر گئی۔۔ ‘‘ ساس کی صدا آئی۔ 

’’کہاں کے اس طرح کے لاڈ دلار کی عادی سی ہو گئی ہوں۔ ‘‘

’’اللہ ہر کسی کو اماں کی طر ح ساس دے۔۔۔ !! ‘‘

 وہ رک سی گئی اور مسکرا  دی۔۔۔ !  

       ٭٭٭

طنز و مزاح

سلیمان خطیبؔ (مرحوم)
غلّے کی دوکان 

 (مخدوم محی الدین کی مشہور نظم کی پیروڈی)
میکدے سے ذرا دور اس موڑ پر

ایک غلّے کی اونچی دوکاں کے تلے 
چند بھوکے کھڑے تھے بڑی دیر سے 
چلچلاتی ہوئی چیل سی دھوپ میں 
بد نصیبی کے تھوکے ہوئے روپ میں 
غلّہ اُن کا خُدا    !

غلّہ اُن کی دُعا    !!

غلّہ مشکل کشا    !!!

سب بدن جل گئے بھوک کی آگ میں 
پھر سنو دوستو  ! 

اک لطیفہ ہوا   !!

اک تماشا ہوا   !!!

اک شگوفہ کھُلا   !!!

ایک مائی کو کیؤ میں ہی بچہ ہوا

صف میں بھوکوں کی پھر اک اضافہ ہوا
مسجدوں کے مناروں نے دیکھا اُسے 
مندروں کے کواڑوں نے دیکھا اُسے 
میکدے کی دراڑوں نے دیکھا اُسے 
ہم نے دیکھا اُسے دن میں اور رات میں 
نُور و ظلمات میں 
یہ فضاؤں میں اُڑتا ہوا آدمی 

جس کی مٹھی میں 
شمس و قمر بند ہیں 
ایک مُٹھی جواری کا محتاج ہے 
تُو بتا چارہ گر تیری زنبیل میں 
کچھ علاج و مداوائے فاقہ بھی ہے 
تھو ڑا امسال غلّہ جو سستا ہوا

ہم بھی گاتے پھریں گے مرے دوستو!

’’اک چنبیلی کے منڈوے تلے 
دو بدن پیار کی آگ میں جل گئے ! ‘‘
٭٭٭

ڈاکٹر پدم شری مجتبیٰ حسین (حیدرآباد)

اُردو جیل میں پہنچ گئی!

پہلے ہم نے خوشخبری سنائی تھی کہ اُردو پھر گھروں میں واپس آ رہی ہے۔ اب ایک اور خوشخبری آپ کو یہ سنانی ہے کہ اُردو اب خدا کے فضل و کرم سے جیل میں پہونچ گئی ہے۔ آپ ضرور حیرت میں مبتلا ہوں گے کہ اردو جیل میں پہونچ گئی اور ہم اس اطلاع کو ’’خوش خبری ‘‘ قرار دے رہے ہیں۔ دراصل ہماری حالت اس افیونی کی سی ہے جو سرِ شام اپنی ترنگ میں ایک جنگل سے گزر رہا تھا کہ دور سے اس کے کانوں میں آواز آئی۔ ’’بچاؤ۔۔ بچاؤ ‘‘۔ افیونی نے آواز کا تعاقب کیا تو دیکھا کہ ایک آدمی اندھے کنویں میں گرا ہوا ہے اور اس کے باہر نکلنے کے سارے امکانات بند ہیں۔ افیونی نے پہلے تو اس آدمی کی حالت کا اندازہ لگایا اور پھر اس سے کہیں زیادہ اپنی حالت کا جائزہ لیا۔ کچھ دیر کھڑا سو چتا رہا۔ پھر اپنی ترنگ میں یہ کہہ کر چلتا بنا ’’میاں !تم جہاں بھی رہو خوش رہو۔ میری یہی دعا ہے۔۔ خدا حافظ! ‘‘ ہمارا بھی اب یہی حال ہے کہ اردو جہاں بھی اور جس حالت میں بھی نظر آتی ہے اس کے حق میں یہی دعا کرتے ہیں۔ ’’بڑی بی! تم جہاں بھی رہو خوش رہو۔ چاہے امریکہ میں رہو یا دوبئی میں۔ لندن میں رہو یا جاپان میں ‘‘۔ 

اُردو کے جیل میں پہونچنے کی اطلاع پر آپ یہ ضرور پوچھیں گے کہ اردو کا جرم کیا ہے ؟ جو اسے جیل میں بھیج دیا گیا ہے۔ بھیا اس سلسلہ میں عرض یہ ہے کہ ان دنوں جیل جانے کے لئے کوئی جرم کرنا ضروری نہیں ہوتا۔ کیا آپ نہیں جانتے کہ بہت سے لوگ یونہی جیلوں میں بند ہیں۔ یوں بھی اردو ایک قصور وار زبان ہے۔ اس کا سب سے قصور تو یہ ہے کہ اس ملک کی آزادی کی جنگ اسی زبان میں لڑی گئی تھی۔ آزادی کی جد و جہد میں جتنے بھی لیڈر جیلوں میں بند ہوئے وہ یہی زبان بولتے ہوئے بند ہوئے تھے۔ لیڈر تو اپنی سزا جیلوں میں بھگت چکے بلکہ آزادی کے بعد تو یہ اونچی اونچی کرسیوں پر براجمان بھی ہو گئے تھے۔ کچھ تو اب کرسیوں پر بیٹھے ہوئے ہیں۔ لیکن اس زبان کو ابھی تک فرار واقعی سزا نہیں دی گئی تھی۔ آزادی کے پورے پچاس برس بعد  بھی یہ زبان آزادانہ گھوم رہی تھی۔ اب تو اسے جیل میں پہونچنا ہی تھا۔ کسی نے سچ کہا ہے کہ انصاف میں دیر تو ہو سکتی ہے لیکن اندھیر نہیں۔ 

لیکن آپ نہ گھبرائیں۔ اردو کو کسی جرم کی پاداش میں جیل میں بند نہیں کیا گیا ہے۔ زبان اور کلچر دو ایسی چیزیں ہیں جنھیں  سزا دینے کیلئے انہیں جیل میں بند کرنا ضروری نہیں ہوتا۔ انہیں تو سماج میں رکھ کر بھی کڑی سے کڑی سزا دی جا سکتی ہے۔ ’’تغافل ‘‘سزائے موت سے بھی کہیں زیادہ سنگین سزا ء ہے۔ اردو کے جیل میں جانے کی اب جو ہم یہ خوش خبری سنا رہے ہیں تو اس کا تعلق اصل میں اردو کی ان گرمائی کلاسوں سے ہے جنہیں عابد علی خاں ایجوکیشن ٹرسٹ کی جانب سے حیدرآباد میں زور و شور سے شروع کیا گیا تھا۔ اس کا اثر ہندوستان کے دیگر علاقوں پر بھی پڑا۔ دہلی کی اردو اکیڈیمی پہلے ہی سے اردو کی کلاسیں چلاتی آئی ہے لیکن جوشِ جنوں میں دہلی اکیڈیمی کے سکریٹری اور ہمارے دوست زبیر رضوی نے اسے جیل میں بھی پہونچا دیا ہے زبیر رضوی اردو کے شاعر ہیں۔ اور وہ اس نکتہ سے بخوبی واقف ہیں کہ اردو شاعری اور جیل کا آپس میں کیا تعلق ہے۔ شاعری اور جیل کے تعلق کو تو چھوڑیئے۔ ہمارے تو کچھ شاعر بھی مختلف جرموں کی پاداش میں بہ نفسِ نفیس جیل جا چکے ہیں۔ حسرتؔ موہانی جیل میں تھے تو انہوں نے چکی کی مشقت کے ساتھ ساتھ مشقِ سخن  بھی جاری رکھی تھی۔ آٹا بھی پیستے تھے اور شعر بھی اچھے کہتے تھے۔ لوگوں کو پتہ ہی نہیں چلتا تھا کہ شعر سے بڑھیا ان کا پسا ہوا آٹا ہوتا ہے  یا آٹے سے بڑھیا ان کے شعر ہوتے ہیں۔ جو کام بھی کیا سچے خلوص اور لگن سے دے کیا۔ ہمارے فیض احمد فیضؔ جیل نہ جاتے تو اردو ادب کو وہ ’’زنداں نامہ ‘‘نہ دے سکتے تھے۔ مخدومؔ نے بھی جیل میں جا کر اچھی شاعری کی۔ غالبؔ چونکہ اپنی شاعری کو ذریعہ عزت نہیں سمجھتے تھے اس لئے غالبؔ نے قمار بازی کے جرم میں حوالات کی ہوا کھانے کو ضروری سمجھا۔ غرض جیل اور اردو شاعری کا رشتہ بڑا پرانا ہے۔ زبیر رضوی نے سوچا کہ کیوں نہ جیل کے قیدیوں کو اُردو پڑھائی جائے کہ انہیں پتہ چلے کہ ’’گوشہ میں قفس کے کتنا آرام ہوتا ہے۔ ‘‘ اور اگر قفس کے اس گوشہ کا انتظام پولیس کی مشہور زمانہ عہدیدار کرن بیدی کے ہاتھوں میں ہو تو کیا کہئے۔ چنانچہ پچھلے ہفتہ دلی کی مشہور زمانہ تہاڑ جیل میں جہاں بدنام زمانہ قیدی رہتے ہیں، قیدیوں کیلئے اردو کلاسوں کا افتتاح عمل میں آیا۔ اس موقع پر دہلی کے وزیر جیل مسٹر ہرسر ن سنگھ دہلی اور انسپکٹر جنرل (جیل) مسز کرن بیدی بھی موجود تھیں۔ 
مسز کرن بیدی نے اعلان کیا کہ اردو کی کلاسیں دہلی کی دیگر جیلوں میں بھی شروع کی جائیں گی۔ تہاڑ جیل میں اردو کی ایک لائبریری  بھی کھولی جا رہی ہے۔ جس کے لئے اردو اکیڈیمی نے کئی اردو ادیبوں اور شاعروں کی کتابیں بھی تحفہ میں دی ہیں۔ 

جیل میں قیدیوں کو اردو پڑھانے کا بندوبست نہ صرف خوش آئند ہے بلکہ قیدیوں کیلئے فائدہ مند بھی ہے۔ اردو شاعری واحد شاعری ہے جو قیدیوں کو قید و بند کی صعوبتوں سے لطف اندوز ہونے کا گُر سکھا سکتی ہے۔ جب تک وہ اردو نہیں سیکھیں گے انہیں پتہ ہی نہیں چلے گا کہ وہ قفس پر صبا کیسے کیسے پیا مات لے کر آتی ہے ؟ بہت سے قیدیوں کو تو یہ بھی نہیں معلوم کہ صبا کیا چیز ہے ؟اور اس کی مد د سے کیا کیا کام لئے جا سکتے ہیں۔ پھر قید میں رہنے  کا مطلب ہجر کی کیفیت سے گزرنا ہے۔ اور خدا کے فضل سے ہماری شاعری میں ہجر کو کچھ ایسا بلند و بالا مقام عطا کیا گیا ہے کہ بعض اردو شاعر تو وصل کے نام سے ہی گھبراتے ہیں، اور اپنے کانوں کا ہاتھ لگاتے ہیں کہ نعوذ باللہ اگر معشوق سے وصل کی نوبت آ گئی تو ان کی شاعری کی عصمت لٹ جائے گی۔ قیدیوں کو صیاد رہزن اور رہنما کے اصلی روپ کو سمجھنے میں بھی یہی شاعری مد د دے گی۔ ہمیں خوشی ہے کہ اردو جیلوں میں پڑھائی جا رہی ہے۔ کیا عجب کہ کل کے دن یہ اسکولوں میں بھی پھر سے پڑھائی جانے لگے۔ 

آخر میں ایک بات اور عرض کرتے چلیں۔ ہمارے ایک شاعر دوست کو جب یہ پتہ چلا کہ تہاڑ جیل کی لائبریری میں اردو کے شعری مجموعے بھی رکھے جانے لگے ہیں تو وہ کل اپنے منجملہ اس شعری مجموعوں کے نسخے اپنے ساتھ لے کر ہمارے پاس آ گئے اور مصر ہو گئے کہ ہم اپنے اثر و رسوخ کا استعمال کر کے ان کے شعری مجموعوں کو جیل کے اندر پہونچا دیں تاکہ قیدی ان سے مستفیض ہو سکیں۔ ہم نے کہا ’’ہم اپنے اثر و رسوخ کو مظلوم قیدیوں کے خلاف بالکل استعمال نہیں کریں گے۔ انہیں جو بھی اور جتنی بھی سزاء ملنی تھی وہ مل چکی ہے۔ اب ہم اس سزاء میں مزید اضافہ کر کے توہینِ عدالت کے مرتکب نہیں ہونا چاہتے۔ ‘‘ہمیں افسوس ہے کہ انہوں نے ہماری بات کا مطلب نہیں سمجھا اور پیہم اصرار کرتے رہے کہ ہم ان کے شعری مجموعوں کو کسی نہ کسی طر ح جیل  کے اندر پہونچا دیں۔ اس پر ہم نے پھر کہا ’’ہمیں ڈر ہے کہ اگر آپ کے مجموعے جیل کے اندر پہونچ گئے تو اکثر قیدی نقب لگا کر جیل سے بھاگنے  کی کوشش کریں گے۔ ‘‘ ہمیں افسوس ہے کہ انہوں نے تب بھی ہماری بات کا مطلب نہیں سمجھا۔ کوئی بتلاؤ کہ ہم بتلائیں کیا۔
 ٭٭٭

کاروانِ ادب

تبصرے کیلئے ہر کتا ب کی دو جلدیں آنا ضروری ہے۔ تبصرہ نگار کی رائے سے ایڈیٹر کا متفق ہونا ضروری نہیں۔ اگر کسی تازہ تصنیف پر کسی ماہرِ فن نے تبصرہ کیا ہو۔ روانہ کر سکتے ہیں۔ قابل اشاعت  تبصرے شائع کئے جائیں گے۔   ایڈیٹر
   مصنف :۔ ڈاکٹر محبوب راہیؔ(بارسی ٹاکلی ضلع اکولہ)                  سفر ہے شرط۔۔۔۔ 
  مبصر :۔  ڈاکٹر محمد ذاکر نعمانی .سیل نمبر9823182468                (سفر ناموں کا مجموعہ)

                               صفحات (۱۶۰)  قیمت :200/-  روپے 
               ملنے کا پتا:۔ اسباق پبلی کیشنز، سائرہ منزل لوہ گاؤں روڈ۔ پونہ 411032

اپنی تخلیقات میں گوناگوں خصوصیات کے حامل ڈاکٹر محبوب راہیؔ ملک و بیرون کے معیاری رسائل، اخبارات و دیگر کتابوں کی زینت بنے ہوئے ہیں۔ ڈاکٹر محبوب راہیؔ کی تقریباً ۲۵ کتابیں منظر عام پر آ کر مقبول خاص و عام ہو چکی ہیں جن میں (۲۰)شعری مجموعے اور (۵)نثری تصانیف شامل ہیں اور کچھ ایک کے تو ایک سے زائد ایڈیشن بھی شائع ہو چکے ہیں۔ راہیؔ صاحب اپنے تخلیقی جوہر کو بروئے کار لا کر اردو ادب کی ہر صنف پر طبع آزمائی کر کے مختلف الجہات و کثیر التصانیف ہونے کا شرف حاصل کر چکے ہیں۔ جسے اردو دنیا کبھی فراموش نہیں کر سکتی۔ اس وقت ڈاکٹر محبوب راہیؔ کی نئی نثری تخلیق ’’سفر ہے شرط۔۔۔ ‘‘ کے عنوان سے منظر عام پر آئی ہے۔ جس میں موصوف کے سفر ناموں کا مفصل ذکر ہے۔ اگر سفر ناموں کے متعلق بات کی جائے بالخصوص تحریری سفر ناموں کی تو علاقہ ودربھ میں رازؔ بالاپوری کے بعد ڈاکٹر محبوب راہیؔ کے سفر کا مجموعہ منظر عام پر آیا ہے۔ راہیؔ صاحب نے ا س کتاب میں کل (۸) اسفار کی روئیداد کو قلم بند کیا ہے جو کہ مقاصد اور محرکات کے اعتبار سے مذہبی، علمی ادبی اور تفریحی بھی ہیں۔ 

’’کچھ باتیں سمندر پار کی یادیں ان لیل و نہار کی ‘‘ ان کے پہلے بیرون ملکی کے ادبی سفر دوحہ قطر کی روئداد ہے۔ باقی (۷) سفر ناموں میں راجستھان، دہلی، شولاپور، کوکن، کلکتہ، ممبئی، اور اجنٹا ایلورہ کے متعلق معلومات درج ہیں۔ ان سفرناموں کو پڑھتے وقت قاری خود کو بھی مصنف کا ہم سفر خیال کرتا ہے۔ مفصل حالات و واقعات، مشاہدات، ملاقاتوں کی مکمل  روئداد کو قلم بند کیا گیا ہے۔ کتاب کے ابتدائی صفحات میں ’’پیش گفتار ‘‘ کے تحت راہیؔ صاحب کا مضمون شامل ہے جو مجموعی طور پر ان کے اسفار کا مختصراً خلاصہ ہے ’’ہمارے دور کے محبوب راہیؔ کا سفر دیکھو ‘‘کے تحت نذیر فتح پوری کی طویل نظم نیز ’’سفر جاری ہے ‘‘ کے عنوان سے ڈاکٹر عبدالرحیم نشتر کا تفصیلی مضمون شامل ہے۔ سفر ناموں سے متعلق چنندہ تصویروں کا البم کتا ب کی خوبصورتی و  معنویت میں اضافہ کرتا ہے۔ یہ کتا ب فخر الدین علی احمد میموریل کمیٹی لکھنو کے مالی تعاون سے شائع ہوئی ہے۔ رنگین خوبصورت و دیدہ زیب سرورق اسباق پبلی کیشنز پونہ کے زیر اہتمام شائع ہوئی۔ مندرجہ بالا پتے سے حاصل کی جا سکتی ہے۔ ٭٭

  مصنف : سلطان سبحانی                                        چونچلے 
  مبصر :۔ رحیم انورؔ 



(طنزیہ و مزاحیہ مضامین کا مجموعہ)

   ملنے کا پتا:۔ مصنف مکان نمبر 19-2-18/B/110 باغ امجدالدولہ مصری گنج حیدرآباد
   نامور افسانہ نگار جناب سلطان سبحانی کا پہلا طنزیہ و مزاحیہ مضامین کا مجموعہ ’’چونچلے ‘‘ اُردو اکیڈیمی حیدرآباد کے جزوی مالی تعاون سے شائع ہو کر منظر عام پر آ چکا ہے۔ مصنف نے اس کتاب کو اپنی شریک حیات کے نام منسوب کیا ہے۔ ’’وکالت نامہ ‘‘ کے عنوان سے ڈاکٹر مصطفیٰ کمال مدیر ’’شگوفہ ‘‘لکھتے ہیں کہ مصنف نہ صر ف افسانہ نگار بلکہ فلمی صحافی بھی ہیں اور بچوں کے ادیب کی حیثیت سے بھی شہرت رکھتے ہیں۔ یہ کسی مخصوص نقطہ نظر کے حامی نہیں نہ کسی قسم کی مقصدیت کی زنجیروں نے ان کے قلم کو جکڑ رکھا ہے۔ انسانی حرکات و فطرت کے واقعات سے وہ قلمی تحریک حاصل کرتے ہیں۔ سلطان سبحانی اردو طنز و مزاح کے فروغ و ترویج و ترقی میں ظرافت نگاروں کی فہرست میں اپنا نام شامل کر لیا ہے۔ ان کی افسانہ نگاری کی مہارت نے ظرافت نگاری کو جلا بخشی ہے۔ وہ نہایت سادگی پسند ہیں اور سادگی کو برائی کا اظہار سمجھتے ہیں۔ طنز و مزاح سے بھر پور یہ کتا ب بڑی پر لطف ہے جسے پڑھنے کے بعد ہی قاری سچا لطف اُٹھا سکتا ہے۔ مندرجہ بالا پتے سے یہ کتا ب صر ف 125/- روپے میں حاصل کی جا سکتی ہے۔ ٭٭

ادبی خبر نامہ
ساہتیہ اکیڈیمی دہلی کا ہمہ لسانی مشاعرہ اور سمینار
ساہتیہ اکیڈیمی دہلی نے کرناٹک اوپن یونیورسٹی میسور کے اشتراک سے میسور یونیورسٹی کے تنگھبدرا آڈیٹوریم میں ۱۷؍ اور ۱۸  ستمبر ۲۰۱۱ء کو دو روزہ جشن منایا۔ پہلے دن پانچ بجے شام ہمہ لسانی مشاعرہ ہوا۔ جس میں ابھی جیت، رینو یادو (ہندی)رویا حسنہ، لتاراج شیکھر، ترینی سبھادینی (کنڑی)، ڈاکٹر ستیش کمار ورما، رویل سنگھ، ونیتا، ہربھجن سنگھ بھاٹیہ، پال کور(پنجابی)رؤف خیرؔ اور شائستہ یوسف نے اردو شاعری کی نمائندگی کی اور اپنی اپنی تخلیقات سے سامعین کو محظوظ کیا۔ مشاعرہ کی صدارت ڈاکٹر دیپک من موہن سنگھ نے کی۔ اس ہمہ لسانی مشاعرے میں شمال و جنوب کے شاعروں کو میسور یونیورسٹی میں جمع کر کے لسانی ہم آہنگی کا ثبوت دیا گیا۔ ٹھیٹ کرنا ٹک کے علاقے میں اردو ہندی اور پنجابی کی پذیرائی کے ذریعہ ساہتیہ اکیڈیمی دہلی نے ادبی یگانگت پیدا کرنے کی کوشش کی۔ صرف 18سالہ ابھی جیت جیسے نو آموز ہندی شاعر سے اس ہمہ لسانی مشاعرے کا آغاز ہوا جس نے اپنی چار نظمیں سنائیں۔ جن میں اردو اور فارسی  کے بے شمار الفاظ برتے گئے تھے۔ جو خوش ذوق سامعین سے داد پا رہے تھے۔ رینو یادو نے اپنی نظم میں دکھا یا کہ عورت کی اہمیت رسوئی اور روٹی بیلنے سے بڑھ کر بھی کچھ ہے۔ روپا حسنہ ہ لتا راج شیکھر  نے کنڑی میں جو نظمیں سنائیں وہ ہال میں موجود کنڑی داں سامعین سے خوب داد پائیں۔ خاص طور پر تینی سبھا وینی کی نظم  ’’کافی ہاؤس ‘‘ نے ماحول کو گرما دیا۔ اربابِ نظر کی پذیرائی سے اس نظم کی خوبی کا کچھ کچھ اندازہ بھی ہو ا۔ کاش کنڑی زبان کی ا س نظم کا انگریزی ترجمہ بھی پیش کیا جا تا، تاکہ ہم پوری طر ح لطف اندوز ہو سکتے جب کہ مشاعرہ کے تعارف میں یہ بھی بتایا گیا تھا کہ وہ انگریزی کی لکچرر ہیں۔ ڈاکٹر ستیش کمار ورما پنجاب یونیورسٹی میں پنجابی ہی کے پروفیسر ہیں۔ انھوں نے جتنی نظمیں سنائیں وہ سب کی سب آسان ہندی ہی میں تھیں۔ ڈاکٹر رویل سنگھ نے بھی بجائے پنجابی کے ہندی ہی میں ایک نظم سنا کر داد پائی۔ جس میں انھوں نے کہا کہ میرا بیٹا سنسد، ہسپتال اور گردوارے کے بارے میں سوال کرتا ہے کہ یہ کیا ہیں ؟ شاعر باپ اسے مطمئن کرنے کی کوشش کرتا ہے۔ اس نظم سے اندازہ ہوا کہ پنجابی کی نئی نسل کا لڑکا گردوارے سے تک واقف نہیں ہوتا ہے۔ یہ طنزیہ نظم بہت پسند کی گئی۔ محترمہ رینکھ نے نئے زمانے کی عورت کی بے باکی کا نقشہ کھینچا کہ وہ مردوں کی آلۂ   کار نہیں رہ گئی ہے۔ یہی حال ونیتا اور پال کور کی باغیانہ نظموں کا رہا جو ہندی ہی میں سنائی گئیں، ڈاکٹر ہربھجن سنگھ بھاٹیہ نے پنجابی غزلیں سنائیں۔ جن میں نوے فیصد الفاظ اردو اور فارسی کے تھے۔ اسی لئے آسانی سے سمجھ میں آگئیں اور سامعین سے خوب داد بھی پائیں۔ ناچیز  رؤف خیرؔ سے ڈاکٹر بھاٹیہ نے فرمائش کی کہ نظمیں سنانے سے پہلے غزلوں کے کچھ اشعار ضرور سنائیں۔ چنانچہ  تکمل حکم پر میں نے دو غزلوں کے تین تین اشعا سنائے۔ جنھیں بہت پسند کیا گیا   ؎

        میں اپنا  فون کبھی  بند ہی  نہیں رکھتا 

       نہ جانے کب اُسے توفیقِ گفتگو ہو جائے 
   گرفتاری کے سب حربے شکاری لے کے نکلا ہے 
    پرندہ بھی  شکاری  کی  سپاری  لے کے نکلا ہے 
   ان اشعار نے ماحول بنا دیا۔ پھر انھوں نے تین نظمیں ’’پناہ ‘‘ بونوں کا خواب ‘‘اور شاپنگ سنائیں۔ کنڑی جاننے والوں کی سہولت کی خاطر ’’پناہ ‘‘ کا انگریزی ترجمہ بھی سنایا۔ محترمہ شائستہ یوسف  نے اپنی دو نظمیں سنانے سے پہلے کہا کہ سب سے آخر میں سنانے سے  یہ طمانیت ہوتی ہے کہ ہمارے بعد کوئی سنانے والا نہیں ہے۔ حرف آخر کے طور پر ان کی نظم ’’بند مٹھیوں میں پھر کچھ نئی لکیریں ہیں ‘‘ بڑی جدید  رومانی نظم ثابت ہوئی۔ اس مشاعرے کی نظامت ساہتیہ اکیڈیمی  اسپیشل آفیسر آن ڈیوٹی  سری جے پونو  دوراے نے انگریزی میں بڑے سلیقے سے کی۔ ہر شاعر و شاعرہ  کو بھر پور تعارف کرواتے ہوئے پیش کیا۔ دوسرے دن ۱۸؍سپٹمبر کو دن کے گیارہ بچے  ہی سے ’’وچنا ساہتیہ  اور گرو گرنتھ صاحب ‘‘کے تقابلی  مطالعے  کے موضوع پر دلچسپ اور معلوماتی سمینار بہ زبان انگریزی ہوا۔ جس کے مہمانِ خصوصی پنجاب یونیورسٹی پٹیالہ کے وائس چانسلر ڈاکٹر جسپال سنگھ تھے۔ 
خطبہ استقبالیہ ساہتیہ اکیڈیمی دہلی کے سکریٹری ڈاکٹر اگر ہا کرشنا مورتی نے پیش کیا۔ پنجابی مشاور تی بورڈ کے کنوینر ڈاکٹر دیپک من موہن سنگھ نے موضوع کا تعارف کروایا۔ اس سمینار کے مہمانِ اعزازی کرناٹک اوپن یونیورسٹی  میسور کے وائس چانسلر ڈاکٹر کے یس رنگپا تھے۔ ڈاکٹر جسپال سنگھ نے کہا کہ پوری دنیا میں صرف دو ہی ایسی یونیورسیٹیاں جو زبان کے نام پر رکھی گئی ہیں ایکہیرو یونیورسٹی اسرائیل اور دوسری پنجابی یونیورسٹی پٹیالہ پنجاب  انھوں نے وچناساہتیہ اور گرو گرنتھ صاحب میں بے شمار مما ثلتوں کی نشاندہی کی۔ اکنا دیوی، بسونا، الم پربھو نے جو ادب بارہویں صدی کے آس پاس پیش کیا تھا وہ پنجابی میں گرو گرنتھ صاحب کے حوالے سے ’’گرو نانک اور شیخ فرید  کی تخلیقات اور مقولوں میں در آیا ہے۔ ڈاکٹر جسپال سنگھ نے مزید بتا یا کہ گرونانک نے دنیا بھر کے اہم اہم مقامات کا سفر کیا جیسے ملتان، پانک پٹن، بغداد، مکہ مکرمہ، مدینہ طیبہ، بنارس، میسور وغیرہ اور ساتھ بیشتر مذاہب کے سربراہوں سے انھوں نے DIALOGUEبھی کیا۔ گرونانک نے اپنے سفر نامے کو ’’ظفر نامہ ‘‘ کا نام دیا تھا۔ گرو نانک اوپن یونیورسٹی میسور کے پروفیسر چندر شکیھرنے کہا کہ وچنا ساہتیہ اور گرو گرنتھ صاحب ہی میں مماثلتیں پائی نہیں جاتیں بلکہ بھکتی تحریک سے وابستہ ہر زبان  میں ایسی قربت اور یگانگت دیکھی جا سکتی ہے۔ اسی طرح وچنا ساہتیہ اور گرو گرنتھ صاحب میں مورتی پوجا کا رد کیا گیا ہے۔ یہ سارے مباحث انگریزی میں ہوئے لیکن ڈاکٹر پال چندرجی  نے بڑی آسان ہندی میں موضوع پر روشنی ڈالی۔ دہلی یونیورسٹی کے پروفیسر من جیت سنگھ نے گرو گوبند سنگھ کے پانچ پیاروں کا ذکر کرتے  ہوئے وچنا اور بچن میں مماثلت پر روشنی ڈالی۔ 
      پنجابی یونیور سٹی کے پروفیسر ستیش ورما نے ایک سیشن کی صدارت کرتے ہوئے انگریزی، پنجابی اور کنڑی کے مقولے بڑی روانی سے پڑھ پڑھ کر سامعین کو حیران کر دیا۔ انھوں نے صفر کی اہمیت دکھائی اور کہا کہ ابتداء میں ایک صفر لگنے سے ایک عدد نیشنل ہو جاتا ہے اور دو صفر لگ جائیں تو انٹر نیشنل تعلق پیدا ہو جاتا ہے۔ انھوں نے بڑے دکھ کے ساتھی یہ بھی کہا کہ دھرم کے نام پر اتنا کچھ ہونے لگا ہے کہ دھرم سے نفرت سی ہونے لگتی  ہے۔ ڈاکٹر ستیش ورما جتنے اچھے شاعر ہیں اتنے ہی اچھے مقرر ہیں۔ انہیں انگریزی، پنجابی، ہندی اور کنڑی پر یکساں عبور حاصل ہے۔ ان کی تقریر اس سمینار کا حاصل کہی جا سکتی ہے۔ شری  جے پونو دورائے اسپیشل  آفیسر آن ڈیوٹی  ساہتیہ اکیڈیمی  دہلی کے شکریہ کے ساتھ اس علمی، ادبی سمینار کا اختتام عمل میں آیا۔ رپور تاژ مرسلہ: جناب رؤف خیرؔ حیدرآباد)

طنز و مزاحیہ مضامین ’’چونچلے ‘‘ کی رسمِ اجراء و ادبی اجلاس و مشاعرہ 

      انجمن بقاء اُردو ادب حیدرآباد کے زیر اہتمام ۱۷؍ سپٹمبر شام ۷ بجے اردو گھر مغل پورہ حیدرآباد میں حیدرآباد کے معروف افسانہ نگار و فلمی جرنلسٹ جنا ب سلطان سبحانی کے طنزیہ و مزاحیہ مضامین کا پہلا مجموعہ ماہنامہ ’’شگوفہ ‘‘ کے مدیر ڈاکٹر مصطفیٰ کمال کے ہاتھوں رسم اجراء عمل میں آیا۔ ادبی اجلاس کا آغاز ممتاز افسانہ نگار رحیم انور کی تعارفی تقریر سے ہوا۔ انہوں نے بتایا کہ مصنف ایک طویل عرصہ سے افسانے لکھ رہے ہیں اور ملک کے مقبول رسالوں اور اخباروں کی زینت بنتے رہے ہیں۔ اس موقع پر جناب محمد امجد کانگریس اقلیتی قائد جناب ایم اے ماجد (اعتماد) پروفیسر مجید بیدار، نادر المسدوسی، حبیب الدین قادری مدیر آندھراپردیش، محسن جلگانوی، حسن عسکرؔ نے تقاریر میں مصنف سلطان سبحانی کے فن پر سیر حاصل تبصرے کئے۔ ا

مراسلات

 محترم ڈاکٹر عبدالقدیر مقدرؔ صاحب ! 

مدیر ماہنامہ تمہید نظام آبا د(اے۔ پی)


آداب! 


اُمید ہے مزاجِ گرامی بخیر ہو گا۔ ماہنامہ تمہید برابر مل رہا ہے اور رب العزت کا شکر و احسان ہے کہ اس میں نکھار آتا جا رہا ہے۔ یہ سب آپ کی محنت اور لگن کا نتیجہ ہے۔ آپ نے میری ایک غزل شمارہ مئی میں شامل فرمائی ہے جسکے لئے تہہ دل سے شکر گذار ہوں۔ شاید رسالے کی رسید کے طور پر خط نہیں لکھ پایا۔ میرا ایکسیڈنٹ ہو گیا تھا۔ جس سے سیدھے پیر میں فریکچر، ہاتھ میں فریکچر کی وجہ رہی۔ 

میرا مجموعہ کلام ’’مضراب ‘‘ انشاء اللہ تعالیٰ اس ماہ کے آخر تک منظر عام پر آ جائے گا۔ اس کتاب پر کچھ حضرات نے تبصرے کئے ہیں جن میں پروفیسر نجیب رامش، رؤف خیرؔ ، کوثر صدیقی، ڈاکٹر یعقوب یا ور بنارس، ڈاکٹر رضیہ حامد، رہبر جونپوری۔ میں محترم رؤف خیرؔ  صاحب کا مختصر تبصرہ   آپ کی خدمت میں پیش کرنے کی جسارت کر رہا ہوں۔ اگر آپ مناسب سمجھیں تو آئندہ کسی شمارے میں شامل فرما کر شکر  گذار ی کا موقع عطا فرمائیں گے۔ والسلا م



خیر اندیش

        حسن ظہیرؔ(بھوپال)  

صحافت عالی مرتبت جناب عبدالقدیر مقدرؔ صاحب !

    سلامِ رحمت ! 


مزاج گرامی بہ عافیت ہو گا۔ آپ کے موقر جریدے تمہید کا اشتہار شاعر میں دیکھا۔ حیدرآباد سے تو میرا گہرا رشتہ ہے میرے بڑے بھائی عبدالحفیظ صاحب ’’’’رہگذر ‘‘نکالتے تھے۔ پروفیسر ہارون صاحب شیروانی صاحب میرے بزرگ اور مصطفیٰ کمال صاحب بڑے بھائی تھے۔ ایک افسانہ نگار اور مضمون نگار کی حیثیت سے ہندوستان اور بیرونی ممالک میں بھی شائع ہوتا رہتا ہوں۔ براہ کرم ’’تمہید ‘‘برائے مطالعہ مرحمت فرما دیں تو شکر گزار رہوں گا۔ 

میری آنکھوں کا آپریشن ہوا ہے۔ ڈاکٹروں نے زیادہ لکھنے پڑھنے سے منع کیا ہے۔ پھر بھی میرے جو بھی خدمت ہو براہ کرم ضرور تحریر فرمائیں۔ حلقہ احباب میں مناسبات پیش کر دیں۔ اپنا تعارف نامہ بھی ارسال کرنا ہرگز نہ بھولیں۔ فقط آپ کا بہی خواہ۔۔ حقیر فقیر  مسافر چند روزہ۔۔۔ ایک مشتِ غبار۔۔۔ !


   ڈاکٹر اے۔ جبار راجن پردیسی 


 ایڈیٹر ’’دھنک ‘‘ اتراول (علیگڑھ) 

جناب ڈاکٹر عبدالقدیر مقدرؔصاحب 

     آداب و نیاز !

     اُمید کہ بخیر ہوں گے۔ گذشتہ چار شمارے لائبریری میں دیکھنے کا اتفاق ہو ا۔ روز افزوں ’’تمہید ‘‘ نکھرتا جا رہا ہے۔ میں کم رسالے پڑھتا ہوں۔ لیکن پتا نہیں اس رسالے نے مجھے مجھے اپنا گرویدہ بنا لیا ہے۔ شاید اس کی ترتیب، نگارشات، بالخصوص اس رسالے کا مقصدِ اشاعت ’’دعوت الی الخیر ‘‘ بے حد متاثر کیا ہے۔ مذہب اور ادب دونوں کا امتزاج بہت خوب ہے۔ دینی مضامین روح کو گرما دیتے ہیں تو ادبی مضامین سامانِ تفریح طبع مہیا کرتے ہیں۔ غرض کہ آپ کا یہ رسالہ ہر مزاج اور ہر فکر کے قاری کیلئے کچھ نہ کچھ فراہم کرتا ہے۔ اب تو میں نے طئے کیا ہے کہ یہ رسالہ لائبریری میں پڑھنے کی چیز نہیں بلکہ گھر میں زینت کا مستحق ہے۔ تاکہ گھر کے سبھی افراد اس سے مستفید ہو سکے۔ گذشتہ شمارے اور پچھلے شمارے میں سبھی قلم کار خوب رہے۔ خاص طور پر ڈاکٹر مناظر عاشق ہرگانوی، ڈاکٹر عقیل ہاشمی، ڈاکٹر محسن جلگانوی، حسن فرخ، رؤف خیرؔ ، سوز نجیب آبادی، نثار احمد صدیقی، اور جتنے بھی اس رسالہ کے تمام قلمکار خوب سے خوب تر ہیں۔ رؤف خیرؔ صاحب کا ایک مضمون جو ’’واجدہ تبسم ‘‘پر بطور خراج پیش کیا بہت ساری پرانی یادیں تازہ ہو گئیں۔ اس دور کے اسی قبیل کے قلمکاروں کی تحریریں جنھیں ہم چھپ چھپ کر پڑھا کرتے تھے۔ وہ سب یادیں تازہ ہو گئیں۔ گذشتہ شمارہ میں ان کا تبصرہ ’’عضویاتی غزلیں ‘‘ پڑھ کر یوں لگا جیسے صنف نازک کی ہر صنف گویا موضوعِ سخن ہو تی ہیں لیکن تصاویر کیساتھ۔ بڑے گہر ے طنز کے ساتھ بڑا دلچسپ ہے۔ ہماری طرف سے انہیں مبارکباد دیجئے۔ ڈاکٹر مناظر عاشق ہر گانوی کو بھی مبارکباد۔ وہ ہمیشہ تجرباتی شاعری کرتے رہتے ہیں۔ رسالہ از راہ کرم میرے دیئے گئے پتے پر روانہ کیجئے زر تعاون بھیج دیا ہے جس کی رسید منسلک ہے۔     فقط آپ کا اپنا

             عین الدین  باندرہ  (ممبئی)
ڈاکٹر عبدالقدیر مقدرؔ صاحب 


السلام علیکم ! 

     ’’تمہید ‘‘ کا تازہ شمارہ اور ساتھ ہی آپ کا خط ملا۔ آپ کی دونوں کتابیں ’’راجہ مہدی علی خاں کی ادبی خدمات ‘‘اور خطوط کا مجموعہ ’’خط لکھیں گے گرچہ مطلب ! ‘‘اگر مجھے مل سکیں تو میں بے حد ممنون رہوں گا۔ آپ یہ کتابیں بذریعہ وی۔ پی روانہ بھیج  دیں۔ لیکن ان کی مجھے جلد مل جانی چاہئے۔ کیونکہ میں عمرے   کی سعادت حاصل کرنے کی غر ض سے جدہ جا رہا ہوں۔ 

آپ کو یہ سطریں لکھ رہا تھا کہ ’’تمہید ‘‘ شمارہ (۴)  غزلوں پر ایک نظر ڈالی ہے۔ مظہر امام صاحب کی غزل بہت اچھی لگی۔ کیا کہنے حسن فرخ اور رؤف خیرؔ کی غزلیں بھی پسند  آئیں۔ 

ادھر میں اگر کوئی نئی غزل، نظم لکھ سکا تو ضرور ’’تمہید ‘‘ کے لئے بھیجوں گا۔ اُمید ہے آپ بخیر ہوں گے۔ 
                              مخلص


     مصحف اقبال توصیفیؔ (حیدرآبا د)

گرامی قدر ڈاکٹر عبدالقدیر مقدر صاحب 


السلام علیکم ! ابھی ابھی ماہنامہ ’’تمہید ‘‘ کا تازہ شمارہ بابت جولائی موصول ہوا۔ آپ نے اچھی محفل سجائی ہے۔ چونکہ مختصر لیکن وقیع  تحریروں کا وفور ہے اس لئے شروع سے آخر تک  پڑھتا چلا گیا۔ پروفیسر عبدالحق صاحب نے بالکل صحیح  تجربہ پیش کیا کہ ’’قابل ذکر ترقی پسندوں کی تخلیقات میں کلام اقبال کابوس بن کر ان کے شعر و فن میں ظاہر ہوتا رہا۔ لیکن تحریک تحریک سے وابستہ افراد اس اعتراف سے کلیتاً گریزاں رہے ‘‘ ان کا مضمون اچھا ہے اور عمدہ بحث ہے خالدالحروب کا ’’مثالی ماں ‘‘ اچھا افسانہ ہے۔ محترم مجتبیٰ حسین صاحب لاجواب ہیں۔ رؤف خیرؔ ، ڈاکٹر مناظر عاشق ہرگانوی، اور حسن فرخ  کی غزلیں بڑی تازہ لگیں۔ آپ نے ناچیز کی کتا ب ’’پشتو  کے عوامی نغمے ‘‘ پر مختصر اور پر معنی تبصرہ فرمایا۔ مشکور و ممنون ہوں۔ 

دعاؤں کی درخواست کے ساتھ، خیر طلب



اسلم مرزا(اور نگ آباد)

برادرم ڈاکٹر عبدالقدیر مقدر صاحب 


سلام مسنون!

     اُمید کہ آپ بخیر ہوں گے۔ ’’تمہید ‘‘ بڑی پابندی سے آپ بھیج رہے ہیں۔ شکریہ۔ لیکن میں آپ کو اب تک رسید  بھی نہ دے سکا، اس کے لئے معذرت خواہ ہوں۔ دراصل میں اپنے مکان کے تعمیری کام کی وجہ سے پچھلے کئی ماہ سے  مسلسل اسی میں منہمک رہا۔ اب اللہ کے فضل و کرم سے گھر کا کام مکمل ہو گیا ہے۔ تو پہلے آپ کو خط لکھنے بیٹھا ہوں۔ بہت محنت اور لگن سے اتنا جامع اور وقیع  خوبصورت پرچہ  نکال رہے ہیں، میری جانب سے دلی مبارکباد قبول فرمائیں۔ تمہید نہ صرف علمی، ادبی  رسالہ ہے۔ بلکہ آپ  نے دینی حصہ بھی شامل کر دیا ہے۔ یہ دیکھ کر بے حد خوشی ہوئی۔ جو وقت کی اہم ضرورت ہے۔ اللہ آپ کے حوصلوں کو بلند رکھے۔ اور اسی طر ح پرچہ بلند ی پر پہنچے۔ آمین۔ 
                          مخلص 


ڈاکٹر عظیم راہیؔ(اور نگ آباد)
٭٭٭

مدیر ڈاکٹر عبد القدیر مقدر کے تشکر کے ساتھ جنہوں نے فائلیں فراہم کیں

ان پیج سے تبدیلی، تدوین اور ای بک کی تشکیل: اعجاز عبید
